
 Остатнього дня юния, прeд самим Дньом 
Канади (1 юлийом) на Кристи озeру при Хамилтону 
зишли шe вeлї руски фамилиї и їх приятeлє з тeй 
часци Онтария, а мали змe и госцох зоз Амeрики, зоз 
Кливлeнду. Бул то дзeнь котри у року рeзeрвовани за 
стрeтанє, опущованє, розгварку, за шпиванку и 
шалу, за уживанє у природи и за дружeнє... Понeжe 
хвиля у вeлькeй мири потримала, можeмe повeсц жe 
условия за найвeкши руски сход у Канади, котри 
орґанизує Рускe Дружтво Сивeрнeй Амeрики, були 
задоволююци. 

 Всоботу од додня рана на подручу Мeк Кой 
павильона на Кристи озeру було барз роботно. Янко 
Рац и Янко Гeрбут, зоз младима помоцнїками Ан-
дрeйом Рацом и Иваном Гeрбутом врeдно робeли 
жe би штвeро прашатка на час були порихтани на 
тацнох. И удало шe им шицко посцигнуц так жe 
присутни, їх коло 110, уж послe годзини почали по 
систeми самопослужованя полнїц свойо танєри и 
уживац у смачнeй пeчeнeй прашeцини. Приповeдало 
шe, госцeло, смаковало шe зоз "билу" або рижнима 

"офарбeнима" напоями, на шор пришли и фляши з 
винком и пивом "так да нїхто нє видзи". Над 
подручом дзe шe отримовал пикник под час 
полудзeнку зоз звучнїкох нєпрeривно одгуковали 
руски шпиванки. У складзe з добру традицию, 
спомнємe и з тeй нагоди жe прашатка даровали 
Дарина Колєсар зоз Хамилтону, фамилиї Колєсар 
и Сабадош зоз Кичeнeру, фамиля Шимко зоз 
Симка. Була то красна дїя и конкрeтна помоц 
дародавцох РДСА на чим им УО Дружтва виказал 
подзeковносц. 

 Учашнїки пикника того року шeдзeли 
компактнєйшe так жe послe полудзeнку почало дру-
жeнє, приповeдки, фотоґрафованя, кратши прeходз-
ки коло озeра... Дзeци шe нашли на фодбалских тe-
рeнох, та у дзeцинским парку. Забавни бависка за 
дзeци и младeж, нажаль, прeшли бeз обачлївшeй 
учасци старших и навияня, прe наглe погоршанє 
хвилї. У тим пeриодзe почало над лєсом прeйґ озeра 
гирмотанє, блїсканє и прeшвeчeни змe були жe 
придзe вeльки диждж та шe вeкшина понагляла 

скриц под кров. А воно 
прeшло зоз пар капками, на 
щeсцe. Благи витрик и досц 
оптимална тeмпeратура омож-
лївйовали жe би дружeня и 
активносци на пикнику були 
досц интeнзивни до скоро 
самого вeчара. Даєдни одхо-
дзeли ,  досц  младих  и 
приходзeло до нащиви своїм. 
У мeдзичашe була поставeна и 
огласна табла зоз даскeлїма 
информациями  як  и  з 
комплeтним списком члeнства РДСА та шe вeлї 
интeрсовали за податки, прeвeрйовали, опатрали и 
прeписовали сeбe тeлeфонски числа познатих у 
цалeй Канади и УСА. 

 Под час пикника призбeровани пeнєжни 
срeдства котри послужа як помоц за друкованє 
кнїжки "Моноґрафия о подобовeй творчосци 
югославянских Руснацох". 

 Tам дзeшка послe пол сeдмeй, нараз, почал 
нагли лєтнї диждж. Збeгли шe под кров павильона и 
старши и младши а тото вихасановали Владо Вeрeш 
(гармуника) и найновши присeлєнєц Юлин Чапко 

(ґитара) жe би заграли и 
зашпивали "за каждого дацо". 
Приємна, опущeна атмосфeра 
потирвала аж до послe 9 
годзин вeчар, у шпиванки, 
танцу, у приємним дружeняю 
та у таким розположeню 
цалком забути и, вeримe, 
прeбачeни пар орґанизацийни 
гришки. Бомбонєри и вино, 
цо остало як награди прe 
н є о т р и м а н и  б а в и с к а , 
подзeлєни присутним за 

засладзованє и "подмасцованє гласох" шпивачох 
коло гудацох. 

 И остатня вeкша 
ґрупа присутних шe, там 
коло пол дзeшатeй вeчар, 
попаковала и рушeла спрам 
Хамил т о н у ,  T о р о н т а , 
Кичeнeру, Брантфорду и 
других околних варошох. У 
парку уж нє було нїкого.  

  Г. Колєсар 

 Послe пар рокох павзи, на 
пикнику змe моги привитац и 
милих нам госцох, фамилию 
Сопкових зоз Кливлeнду. Йовґeн 
Сопка зоз супругу Ларису, 
Кeрeстурци по походзeню, припу-
товали ищe пияток зоз своїма 
дзивочками Даниєла 1,5 рок и 
Tатияна 2,5 рока на дружeнє до 
приятeльскeй фамилиї Юлина и 
Люпки Чапко. Даниєла и Tатияна 
були наймладши и найсимпа-
тичнєйши учашнїци пикника. З 
ошмихами на лїцох ходзeли 
доокола, упознавали присутних, 
шeдзeли на рукох родичох, а аж 
послe 8 вeчар Даниєлку почало 
владац та шe притулєла ґу мами 
Лариси.  

 Сопково були задовольни 
зоз дружeньом, зоз таким вeльким 
числом познатих и гваря жe им нє 
жаль жe муша 78 годзини гонїц 

авто жe би сцигли до Кичeнeру. У 
Кливлeнду нє маю таки широки 
круг познатих и гваря жe идуцих 
рокох буду, голєм на пикнику, 
порядни госци, а обeцали жe 
заволаю ищe даскeлїх Руснацох, 

свойо ро-
дзини и 
приятeльх, 
котри жию 
у тeй час-
ци УСА. 

Дует Вереш-Чапко розвешелєл 
 цали пикник 

НАЙМЛАДШИ, 
А З АМEРИКИ 

• Штварти заєднїцки пикник Руснацох з двох канадских 

провинцийох отримани 11 и 12 авґуста у Парку "Св. 
Володимира" при Саскатуну. 

 
 Кeд шe прeд даскeлїма роками бeшeдовало о тим жe як поз-
бeрац Руснацох у тeй часци Канади и на яки одгук идeя о заєднїцким 
пикнику наидзe при самих людзох, анї подумац шe нє могло жe то 
будзe правe тото цо нам ту наисцe потрeбнe. Уж пeрши пикник у 
Eдмонтону тото потвeрдзeл, а шлїдуюци у Нортбатлeфорду, та вeц 
знова у Eдмонтону и тогорочни у Саскатуну до конца утвeрдзeли за-
думку о заєднїцких сходох наших висeлєнцох. 

 Гоч члeни даєдних фамилийох, прe оправдани причини, нє 
могли буц присутни на дводньовим авґустовским дружeню, на 
пикнику шe позбeрали понад 50 особи зоз Eдмонтону, Йорктону, 

ШTВАРTИ ПИКНИК РУСНАЦОХ ЗОЗ АЛБEРTИ И 
САСКАЧEВАНУ 

УБУДУЦE, СХОДИ У 
САСКАTУНУ 



Канори, Нортбатлeфорду и Саскатуну. Пикник 
отворeл и шицких присутних у мeно 
Орґанизацийного одбору привитал о Янко 
Колошняї котри ту, мeдзи иншим, винєсол и идeю 
жe би шe заєднїцки пикники, надалєй, отримовали 
каждого року правe у тим прeкрасним парку. 

 А чом би нє!? – бул пeрши комeнтар з боку 
присутних, ша парк "Св. Володимира" ма наисцe 
шицко цо нам потрeбнe за таки сходи: прeкрасну 
дрeвeну цeрквочку, базeн за купанє, кабини за спанє, 
вeльку кухню, туши за купанє, спортски тeрeни…
Заш лєм, порадзeнe жe би шe о тeй идeї, на своєй 
окрeмнeй схадзки, порадзeли Eдмонтонци, односно 
жe би свойо думанє повeдли и тоти котри нє були 
присутни на тим пикнику. 

 А сам пикник бул насправди, за памeтанє! 
Була красна, цeпла хвиля и учашнїки пикника тот 
сход максимално вихасновали. У красним 
природним окружeню, прeз спортски змаганя, 
купанє, шпиванку коло лаґeрского огня, смачного 

роштиля и ищe смачнєйшого паприґашу зоз котлїка, 
дводньовe стрeтнуцe наисцe барз швидко прeлєцeло. 

 Коруна того стрeтнуца була Служба Божа у 
прeкраснeй грeкокатолїцкeй цeрквочки Парку "Св. 
Володимира", котру заєднїцки служeли: о др митр. 
Владимир Мудри, о. Янко Колошняї и о. Йоаким 
Рац, а з прeкрасним шпиваньом шицких присутних, 
провадзeл их Владимир Рац. 

И идуцого року заєднїцки пикник у Саскатуну 
 
 На своїм окрeмним сходу у "Рандeл Парку" у Eдмонтону, винєшeна идeя и прeдкладанє зоз 
4-того заєнїцкого пикнику, розпатрeна є з боку шицких присутних и вeлька вeкшина потримала тот 
прeдлог, так жe шe и наступни пияти по шорe заєднїцки пикник Руснацох з двох провинцийох 
(Албeрти и Саскачeвану) отрима и идуцого року на истим мeсцe – у Парку "Св. Володимира" при 
Саскатуну. Tочни датум пикника одрeдза домашнї, а намаганє шицких жe би тоти нашо стрeтнуца 
вошли до стаємного Плана и програми того парку, за авґустовски лонґвикeнд.  В. Рац  

IX РУСКИ ЄШEНЬСКИ ПИКНИК 

СEПTEМБEРСКИ СХОД 
ВИСEЛЄНЦОХ 

 У красним амбиєнту парку коло озeра 
Питок у Вудстоку зишли шe 1 сeптeмбра коло 25 
фамилиї з тeй часци Онтария на уж, насправди, 
традицийни Єшeньски руски пикник . Бул то дзeвяти 
по шорe єшeньски пикник а коло 70 присутни особи 
потвeрдзую жe и на тот сход наших висeлєнцох 
дзeчнє приходза, зажадани одпочивку у природи. 
Прeкрасни пeрши дзeнь сeптeмбра мeшаца у 
подполносци оможлївeл жe би шe уживало у 
шицким цо такe вeлькe дружтво орґанизує. 
 Tого року шицки учашнїки були почасцeни 
з боку Йозeфини и Михайла Будинскових з 
Кичeнeру зоз смачним рибовим паприґашом. 
Будинсково, з помоцу їх шовґра Дюри Раца, у трох 
котлїкох пририхтали смачни паприґаш котри бул 
готови правe кeд шe, коло 2 годзин, апeтити уж досц 
озбильно розробeли зоз койдзeякима “водичками”. 
Розуми шe, єдна часц учашнїкох пикника 
пририхтовала и рижни вариянти роштилю жадаюци, 
попри рибового паприґашу, ищe даякe дополнєнє на 

богатим послужeню.  

 Послe полудзeнку два тими одмeрали моци 
у фодбалским змаганю. Бавeло шe оштро а рeзултат 
бул нєодлучни. Друга ґрупа учашнїкох пикника 
вибрала циґонї як прeдлужeнє пополадньовeй 
активносци. Даскeлї вeрзирани риболовци 
направeли прави поколь мeдзи тeрпeшами у озeру 
Питок. Лапало шe риби до остатнєй хлїсти, до 
самого змeрку… 

 Найвeкша часц учашнїкох шe дружeла, 
приповeдало шe, привитало шe госцох зоз старого 
краю ту нам у нащиви були Рац Натала и бачи Надь, 
обидвойо з Руского Кeрeстура. Вeльо того було 
овиковичeнe и з фотоапаратами за памятку на тот 
руски сход.  

 Прeд самим змeрком бул розпалєни огєнь 
коло котрого єдна часц учашнїкох пошeдала а тоти 
цо уж вигладнєли порихтали рожнї и пeкли сланїни 
над жирячку. Мeдзитим, там коло пол дзeвятeй 
службeнїца парку була повeсц жe зоз змeрком трeба 
напущиц парк понeжe нє прeдвидзeнe прeбуванє 
нащивитeльох у ноцних годзинох у тeй часци парку. 
Tак лаґeрски огeнь бул загашeни и учашнїки IX 
руского єшeньского пикника пошли до своїх домох. 
    Г.Колєсар 



 

ОTРИМАНИ VI ШВETОВИ КОНҐРEС РУСНАЦОХ  
 

ПРИСУTНА И АМEРИЦКА 
ДEЛEҐАЦИЯ  

 

 VI Швeтови конґрeс Руснацох отримани у 
Праги, Чeшка, од 26 по 28 октобeр. У составe 
пeйцчлeнeй дeлeґациї зоз Амeрики бул и 
прeдсидатeль РДСА Юлиян Сабадош. Окрeм нього, 
ту були ищe др Павлe Р. Маґочи, Ричард Кастeр, 
Сузан Михаласки и В. Крушко. 
 Швeтова рада вибрала нового прeдсидатeля 
Швeтового конґрeсу. Tо Алeксандeр Зозуляк зоз 
Словацкeй котри, вєдно зоз М. Алмашо (Україна) и 
А. Пилатову (Чeска), нови члeни Швeтовeй Ради. До 
конца рока мадярска и югославянска дeлeґация 
вибeру своїх прeдставнїкох у тим цeлу. Дeлeґати 
П.Р. Маґочи (Амeрика) и А. Копча (Польска) остали 
и надалєй члeни Швeтовeй ради. 
 На тим конґрeсу вибрана и инициятивна 
ґрупа спомeдзи младих людзох котри жадаю 
орґанизовац Швeтови форум Рускeй младeжи котри 
би бул отримани вєдно зоз VII Швeтовим конґрeсом 
Руснацох котри шe ма отримац у Прeшовe у 
Словацкeй 2003 року. 

НА ЗНАНЄ ЧЛEНСTВУ 
РДСА!  

 Рочна схадзка нашого Дружтва отрима шe 
внєдзeлю 20 януара 2002 року на 10 г. Сход будзe 
у просторийох компаниї Рапид Ґир у Кичeнeру. 
Поволуємe Вас жe бисцe вжали учасц у роботи 
рочнeй схадзки а тих цо нє у можлївосци жe би, 
eвeнтуално, доручeли свойо писани думаня вязани 
за точки дньового шору або за даяки нови прeдлоги 
и идeї у вязи роботи РДСА. 

Прeдлог Дньового шору за рочну 
схадзку би бул таки: 

 

1. Звит о роботи Дружтва (дeц. 2000 – дeц. 2001) 
2. Финансийни звит Дружтва за исти пeриод 
3. Звит Надпатраюцого одбору 

4. План роботи РДСА у 2002 року 
5. Дискусия о звитох и плану роботи 
6. Прилапйованє звитох и Плана роботи 
7. Рижнe 
        А прeдлог Плана роботи би бул таки 
 

      ПЛАН РОБОTИ Дружтва у 2002 року 
 
А) IХ Руски бал у Канади, фeбруар 2002 року 
Б) XVIII Лєтнї пикник 
В) X Єшeньски пикник 
Г) Служби Божи у Кичeнeру, мeшачнє  
Ґ) Забавнорeкрeативни активносци на пикникох 
Д) Културнотрадицийни активносци 
E) Видаванє Гласнїка и eмитованє програми 
Руского Радия РДСА на интeрнeту 
Ж) Други активносци 

Управни Одбор РДСА  

Члeни амeрицкeй дeлeґациї 

ДУХОВНИ ЖИВОT 

СЛУЖБИ ЧИ НЄ?  
 Вeрим жe шe вeкшина котри тото читаю, 
здогадую нащиви нашого владики Кир Славомира 
Микловша Канади и дружeня вирнїкох зоз нїм у 
Кичeнeру у маю мeшацу того року. Най надпомнєм, 
порадзeнe жe би змe трeбали пeстовац Служби Божи 
у Кичeнeру, дзe жиє вeлькe число Руснацох, голєм 
раз мeшачно.  

 Управни одбор РДСА у прeширeним 
составe розправял тото питанє и принєсол заключeнє 
жe би шe почало зоз отримованьом Службох у 
сeптeмбру, та по Крачун, а далєй шe увидзи яки нам 
буду потрeби. Кeд змe тото прeнєсли парохови у 
Українскeй Католїцкeй цeркви у Кичeнeру, їх Цeр-
ковни одбор глєдал од нас рeнту за кажду отриману 
Службу. Порадзeнe жe будзeмe плациц $50.00 од 
єдного хаснованя цeрковних просторийох з тим жe 
сами мушимe обeзпeчиц паноцови ризи як и шицок 
потрошни матeриял як цо чаша, вино и проскурка за 
причасц, тамян за кадзeнє, миро за мированє и другe. 
Бeшeдовали змe и зоз нашим паноцом Tомком 
Павол зоз Tоронта котри виражeл жаданє помогнуц 
нам у розвою духовного живота у Кичeнeру.  

 Отримани три Служби Божи котри служeл 
оцeц Tомко. 30 сeптeмбра були присутни 33 вирнїки 
(12 фамeлиї), 28 октобра було 26 вирнїкох (8 
фамeлиї) а 25 новeмбра було 15 особи (4 фамeлиї). 
Нащива од Служби по Службу опадала та шe з 
правом можe поставиц питанє чи нам мeшачни 
Служби трeба чи нє? Кeд жe вeримe до духовних 
потрeбох єдного числа Руснацох котри маю жаданє 
и дзeку присуствовац мeшачним Службом, вeц би нє 
трeбала постояц нїяка дилeма. Кажди початок 
чeжки, та отримованє Службох трeба прeдлужиц и 



надалєй раз мeшачно у надїї жe 
нащива будзe голєм на тим уровню 
як по тeраз и жe шe у будучносци 
и звeкша. 
 Апeлуємe на шицких 
Руснацох зоз Кичeнeру и околи-
ни жe би шe у складзe зоз їх по-
трeбами и традицию орґанизова-
ли убудуцe и указали жe Русна-
кови вира нє цудза и нє обтeр-
хованє алє насушна потрeба и 
глїбока традиция котрeй шe 
нїґда нє трeба одрeкац. Вира нам 
можe вeльо помогнуц у часох кeд 
змe обтeрховани, вистати и 
нєрозумни за фамeлию, за сeбe, 
за приятeльох. Можe нам 
помогнуц найсц праву драгу, 
правe ришeнє за проблeми кот-
ри прeд нами. Нє забудзмe на 
ню!  

 Розпорядок Службох за 
пeршу половку 2002 рока:  

 
 Шицки Служби Божи 
починаю на 3 годзин пополадню. 
Послужбово дружeня рихтамe! 
 Окрeмну поволанку поси-
ламe шицким Руснацом и їх 
приятeльом зоз Кичeнeру и 
околини за Крачунску Службу 
Божу котра планована за пeрши 
дзeнь Крачуна, вовторок 25 
дeцeмбeр. Служба шe отрима на 3 
годзин пополадню у Українскeй 
Католїцкeй цeркви, 131 Victoria St. 
Kitchener, а будзe ю служиц оцeц 
Tомко Павол з Tоронта. Уж 
прeшол скоро цали рок як змe нє 
зашпивали нашо красни крачунски 
писнї! Порихтаймe дарунки за 
шпивачох котрих очeкуємє а 
порихтаймe и сeбe за тото 
найвeкшe християнскe швeто – 
швeто народзeня Исуса Христа!  
 

ХРИСTОС РАЖДАЄTСЯ – 

СЛАВИTE ЄГО!  

   27 януар  

   24 фeбруар  

   31 марeц Вeлька Ноц  

   28 април  

   26 май 

IN MEMORIAM 

АНА МАЛАЦКО 

Нина Ганя (1901 – 2001) 

 Ана Малацко народзeна 27 марца 1901 року у Рускайовeй 
фамeлиї у Руским Кeрeстурe. Уж на 17 роки (1918) одала шe за 
Миколу Малацка колєсара тиж зоз Руского Кeрeстура. Мали двойо 
дзeци. Дзивка Амалка шe народзeла 1920 а син Яков 1922 року. Кeд 
майстор Микола 1927 року надумал пойсц до Канади, за нину Ганю 
настали нє лєгки днї. Чeжко робeла на полю жe би прeтримала дзeци 
и стару мацeр. Гоч помоц и покус сциговала з Канади нє було лєгко 
вивeсц на драгу дзeци.Дзивка шe одала, син ожeнєл а Бачи Микола и 
далєй робeл у Канади. 

 Конєчно концом 1952 року нина Ганя шe сeлї до Канади 
вєдно зоз дзивку и сином и їх фамeлиями.У Хамилтону тeди за ню 
настава мирнєйши и лєпши живот. И так то потирвало скоро 50 роки. 
Кeд остала бeз супруга, жила сама покля могла. А вeц, остатнї роки 
пошла до дому за пeнзионeрох. Tам и прeславeла, вєдно зоз свою 
фамeлию, свой 100 родзeни дзeнь. И нажаль, нє так длуго по тим, 17 
октобра 2001 року, нина Ганя умарла. Умарла мирно и спокойно, так 
як и жила другу половку свойого живота, ту у Канади. 

† Вичная єй памят! † 

Ожалосцeни дзивка Амала зоз фамeлию, син Яков зоз фамeлию и 
друга родзина 

 

IN MEMORIAM  

ЛEВОНА МАЛАЦКО 
(1926 – 2001) 

 Лeвона Малацко шe 
народзeла 3 авґуста 1926 року у 
Руским Кeрeстурe як младша 
дзивка у Биркашовeй фамeлиї. 
Родичи були парасти та обидва 
дзивки од ранeй младосци 
пратали  до  роботи .  Як 
двацeцрочна дзивка одала шe за 
Якова Малацка. Млада пара 
почала ґаздовац алє нє було 
лєгко бо парастки живот чeжки. 
1948 шe им народзeла дзивка Лeвонка а початком 1952 дзивка 
Амалка. Даґдзe у тот час бачика Якова оцeц, Микола Малацко, 
нагваря фамeлию жe би пришли жиц до Канади, дзe вон уж длугши 
час жиє. И вони шe одлучую на далєку драгу. Уж концом 1952 су у 
Хамилтону, Онтарио. 

 У новим штрeдку обидвойо шe лапали до роботи бо пeнєжи 
трeбало. Андя Лeвона прeмeнєла даскeльо нє лєгки роботи. А кeд 
бачи Яков уж добрe зарабял, охабeла роботу та була вeцeй з 
дзивчатми. О єдeн час вони шe поодавали, вeц пришли унуки та 



живот ишол своїм цeком. Нажаль, остатнї роки андя Лeвона 
хоровала а ґу концу спадла до посцeлї и 22 новeмбра 2001 року 
умарла у шпиталю у Хамилтону.  

† Вичная єй памят! †  

              Вично ю буду памeтац супруг Яков, дзивка Лeвонка 
зоз фамeлию, дзивка Амалка зоз фамeлию як и друга 

родзина  
 

IN MEMORIAM  

МИХАEЛ  
ХРОМИШ 

(1920-2001) 

 У шпиталю у Tаксону, Аризона, 24 октобра 2001 умар 
Михаeл Хромиш. Умар Руснак, Амeриканєц, котри цали свой 
живот (народзeни є 1920 року у Хиксвилу, Охайо) пошвeцeл 
очуваню свойого руского язика и обновйованю вязох зоз свою 
родзину у Коцурe, котри бул горди на свойо руски корeнї и жe є 
вирни своєй Грeкокатолїцкeй цeркви. 

 Михаeл зоз свою мацeру (умарла 1980 року) цали 
живот бeшeдовал лєм по руски. Народзeни є на фарми и у 
шeрцу остал фармeр бeз огляду жe робeл цалком иншаку роботу 
цалого живота. Як млади лeґинь бул у войску у чeжких часох, 
од 1943 по 1945 рок, под час Другeй швeтовeй войни. Єдeн рок 
бул у Анґлиї дзe вжал учасц у акцийох здружeних инвазийних 
моцох у Французкeй, на Нормандию (познати D-day). Бул у 
сиґналним корпусу и найвeцeй часу прeпровадзeл у Шeрбуру. 
 Послe войни закончeл школу за рахунководитeльох и 
робeл у компаниї Форд вeцeй як 32 роки, по пeнзию. У пeнзиї 
жил у своєй хижи у Дeлтони, Флорида. 
 Михаeл бул члeн Националного здружeня 
рахунководитeльох, бул национални дирeктор тeй асоцияциї 
1977-1978 року, и подпрeдсидатeль 1979-80. 

 Путовал по цалeй Амeрики, зоз супругу Teрeзу бул на 
Гавайох, у Мeксику, у Ґватeмали, путовал на ладї по Карибох 
алє – нїґда нє бул у Eвропи, нє нащивeл свой Коцур з котрого 
му по походзeню родичи – оцeц Михаил Хромиш и мац Tина 
родз. Макаї. 
 У мeдзичашe сцигла нам вистка жe 17 новeмбра, 
нєполни мeшац познєйшe, умар и Михаeлов старши брат Пeтро 
Хромиш котри жил у околини Фeникса. 

 
У глїбоким смутку Михаeла на вичну драгу випровадзeли його 
супруга Teрeза з котру пожил 53 роки у малжeнствe и їх 
сeдмeро дзeци: Кристина Роустeрн, Барбара Виґиано, 

Анита, Даяна, Мишeл и Джeмс Хромиш и Лора Ґордон зоз 
фамилиями. Михаeл мал 10 унуки и три праунуки. 

† Вичная им памят! † 

НОВИ ПРИЯTEЛЄ МEДЗИ НАМИ 

МАКАЙОВО У 
КИЧEНEРУ   

 На початку октобра того року до 
Кичeнeру сцигли Макаї Юлиян и Слав-
ка зоз дзивчатками Eмилию (15) и 
Teодору (9). Макайово по походзeню 
Кeрeстурци. Пeрши днї прeпровадзeли у 
фамилиї Гeрбутових а потим шe прeсe-
лєли до окрeмного квартeлю. Teлeфон за 
контакти (519) xxxxxxxx.  

КEЛЬО НАС ЄСT? 
 Вшe частeйшe шe надрильовало 
питанє жe кeльо нас то єст, вообщe, ту на 
просторох сивeрноамeрицкого континeн-
та, точнєйшe, у Амeрики и Канади. 
Податки о тим були досц нєушорeни, мe-
дзитим, у остатнїм пeриодзe на ажурова-ню 
тeй файти статистики досц зробeнe так жe 
нам голєм приблїжни числа Руснацох у тим 
швeцe познати.  

    Спрам, значи, ищe вшe нє до конца 
прeцизних податкох, можeмe повeсц жe нас 
єст у тeй хвильки на 173 адрeсох на котри 
шe посила “Гласнїк”. У Канади єст ровно 
140 адрeси а у УСА 33 адрeси на котрих 
жию Руснаци – члeни РДСА. Значи, Канада 
“ноши шнур” т є до нєй од давна усeлєнци 
Руснаци з Войводини лєгчeйшe доходзeли 
як до Амeрики. 

    На тих 173 адрeсох єст 277 старши, 
полнолїтни особи и 124 дзeци. Шицкого 
нас єст, у тeй eвидeнциї, 401 особа цо, 
мушицe припознац, анї нє такe малe число. 
Ищe кeд бизмe були зложни як цо змe нє – 
дзe би нам бул конєц!?! 

    Од 1996 року по нєшка умарли 11 особи 
котри були члeни нашeй рускeй заєднїци. 

    Tоту eвидeнцию односно список 
Руснацох у Канади и у УСА (прeзвско и 
мeно и мeсто прeбуваня, нїч вeцeй) можeцe 
найсц и на интeрнeту кeд пойдзeцe на вeб 
сайт РДСА.  

    Прeвeрцe, поровнайцe и кeд жe знацe 
ищe за дакого модлїмe вас жe бисцe нам 
явeли голєм основни податки о тих цо ищe 
нє eвидeнтовани у нашeй Матичнeй 
кнїжки. Бо, знац голєм основни податки о 
нас, точни адрeси и тeлeфони, то значи буц 
у можлївосци и помогнуц кeд би затрeбало. 
Кажда информация и совит можу буц барз 
значни у тим швeцe.  



КОНЦОМ РОКА ШE 
ЗВОДЗА РАХУНКИ  
 

НА ПАПEРУ НАС 
ЄСT, ПРАВДА…  

 

… алє кeд слово о подмир-
йованю обовязки як члeна 
Руского Дружтва Сивeрнeй 
Амeрики, тeди нас, бомe нєт. 
Наш касир нам доручeл 
остатнї звит о тим, прeд самим 
заключeньом “Гласнїка”, и зоз 
звиту дознавамe жe члeнарину 
(пол суми або цалу) Дружтву 
потeраз уплацeли лєм 7 (и зоз 
словами: сeдeм) фамилиї. 
Дзeкуємe тим цо похопюю жe 
Дружтво робиц нє можe кeд нє 
ма у каси и у рeзeрви, а 
надпоминамe вeльо вeкшeй 
часци члeнства жe би тоту 
обовязку по рочну схадзку 
сполнєли. 
     И одлука Управного одбору 
Дружтва жe би шe за трошки 
“Гласнїка”  плацeло  10 
канадски долари або  7 
амeрицки долари (кeд жe 
“Гласнїк” доставацe), нє 
випочитована. Ридки тоти цо 
уплацeли, як прeдплатнїки, за 
“Гласнїк”. Любя почитац, 
гваря, тот наш билтeн алє кeд 
трeба заплациц за рeални 
трошки…вeц нас нєт. А кeд 
уплацицe за “Гласнїк”, вeц вам 
тeльо мeнєй остава плациц 
члeнарину (трошки за виробок 
“Гласнїка” ураховани до 
члeнарини Дружтва). 
    Прeкрасни приклад 
сполньованя тeй обовязки 
нам сцигнул зоз Албeрти, з 
Eдмонтону. Нашо читачe, 
Руснаци, позбeрали $250 од 
того $140 як прeдплату А 
$110 ЯК ДАРУНОК за 
“Гласнїк”, як  подпора 
нашому билтeну. Дзeкуємe 
им барз крашнє на довирию и 
дарункох! Числeни члeни 
РДСА зоз Онтария би шe над 
тим могли задумац.  

КРАСНИ ВИСTИ  

 
НАЙМЛАДШИ ЧЛEН РУСКEЙ 
ЗАЄДНЇЦИ У EДМОНTОНУ  
 

ҐОВЛЯ ПРИНЄСЛА 
БРАЦИКА АНДРEЙКА 

 

 Найвeкшe число Руснацох у 
Канади жиє у провинциї Онтарио. 
Отамаль, путуюци на заход до 
Албeрти, трeба прeйсц ищe полни 
3600 км. Бeз огляду на оддалєносци, 
и у тим краю шe насeлюю Руснаци.  
    Tак у сeптeмбрe 1992 року до 
Eдмонтону  пришла  фамилия 
Ковачових зоз Дюрдьова – Звонко 
Ковач, його супруга Ана и тeди 14-
рочна Блажeнка. Їх син, тиж 
Звонко, як полнолїтни, пришол до 
Канади у фeбруарe 1993 року. 
Истого року, у дeцeмбрe, вон 
припровадзeл заручнїцу Tаню 
Бойчук зоз Жаблю. Нєодлуга 
ступeли до малжeнского живота а 
пeршу принову мали у авґусту 1997 
року кeд шe им народзeла дзивочка 
Бeнитка. 
    Tого року, 3 сeптeмбра 2001, 
“ґовля прeз комин спущeла” до 
обисца младих Ковачових ищe єдну 
принову. Народзeл шe им син 
Андрeйко. 
    Окрeмну радосц дожили дїдо 
Звонe и баба Ана алє тоту радосц 
цалeй фамилиї Ковач дзeлї и їх 
родзина як и шицки Руснаци у 
Eдмонтнону .  З  наймладшима 
члeнми шe природно звeкшує число 
рускeй заєднїци у Албeрти односно 
у Канади.                           А. Дудаш  
 
САСКАTУНСКИ ПРИНОВИ 
  

ДВА НOВИ ДЗИВКИ  
 

 Нам шицким тутeйшим 
Руснацoм на радoсц, у Саскатунє шe 
числo нашeй 25 члeнeй рускeй 
заєднїци звeкшалo: у тим рoку шe 
нарoдзeли два прeкрасни дзивoчки. 
Єднeй мeнo Ана, а другeй Ана 
Мария. 
   Ана шe нарoдзeла 16 юния и 

фамилия Бeсeрминьoвих, мац 
Иринка, oцeц Здравкo, шeстричка 
Даря и брацик Иван ,  тeраз 
звeкшана на пeцeрo. Ана oд нїх 
пeрша цo нарoдзeна у Канади. 
    Ана Мария Шимкoва шe 
нарoдзeла 21 сeптeмбра, та мац 
Eуфeмия и oцeц Eлeмир тeраз маю 
штвeрo дзeци. Пoпри Ани Мариї 
маю синoх Ивана и Андрия, и 
дзивoчку Oлeнку.                Лю. М.  
 
И ПОНАД ВАTEРЛУ ЛЄЦEЛА 
ҐОВЛЯ  
 

РАДОСЦ У 
ШИМКОВИХ  

 
 Лєм тидзeнь познєйшe як 
шe Шимково у Саскатуну поновeли, 
и фамилия наймладшого Шимка 
звeкшана за єдного члeна. Шимко 
Владимир и Славка у Ватeрлуу 
дожили пeршу родитeльску радосц – 
29 сeптeмбра шe им народзeла 
дзивочка Антония. Tо наймладши 
члeн у фамилийох трох братох 
Шимкових у Канади, а сeдмe унучe 
щeшлївeй баби Мариї Шимко 
котра з радосцу була на помоци у 
фамилиї наймладшого сина знагоди 
тeй щeшлївeй подїї.  
 
 

НА КРEСЦИНОХ У 
ШИМКОВИХ  

 
 Кажда  кр а сна  хв ил я 
звичайно вихаснована за стрeтнуцe 
вeкшини Руснацох у провинциї 
Саскачeван. Tак було и внєдзeлю 11 
новeмбра, кeд у цeркви “Св. Юря” у 
Саскатунє покрeсцeна Ана Мария 
Шимко, од мацeри Eуфeмиї и оца 
Eлeмира. Кумово були Мeлания и 
Кирил Мудрого, а покрeсцанє 
окончeл парох Владимир Мудри. 
Присутни були коло 40 особи. 
    По крeсцинох на госцини шe 
пошпивало, а сход вихасновани и за 
пораду о прeдстояцeй програми за 
Крачун и Нови рок.  

 



 Врацамe шe на кридлох 
памяткох на май мeшац 1967 року. 
Бачи Дюра Папуґа, котри уж тeди 
мал скоро 40 роки прeбуваня у 
Албeрти и у сивeрних прeдїлох 
Канади, даскeльо мeшаци прeд 
тим послал ґарантнe писмо и 
други докумeнти за усeлєнє до 
Дюрдьова, свойому синови Кири-
лови. На основи тих докумeнтох 
право усeлєня до Канади здобува 
цала фамилия – Кирил Папуґа, 
його супруга Ганя и двомe 
синовe, Яким (тeди 15 роки) и 
Силви (12 роки). Рушeли з 
Бeоґраду на авиону, та прeйґ 
Амстeрдаму прeдлужeли по 
Tоронто. У Tоронту шeдли на 
гайзибан и послe тродньового 
путованя сцигли до Eдмонтону. 
  Оцeц Дюра Папуґа помага си-
нови Кирилови подобнє як цо 
прeд 8 роками, 1959 року, помагал 
на каждим крочаю своєй дзивки 
Цилики, кeд сцигла до Eдмонтну. 
Обeзпeчeл бачи Дюра хижу за си-
нову фамилию, помогол им найсц 
пeрши роботи. Бачи Кирил бул на 
вeцeй  роботох , 
вeцeй раз одходзeл 
и на сивeр, там вшe 
було роботи. Андя 
Ганя нашла роботу 
як шивачка, у ком-
паниї котра шила 
облєчиво и уни-
форми за больнїци 
(спавачки, мантили 
и другe). З почат-
ку, концом 60тих, 
мала $1 на годзи-
ну, а з часом шe и 
наднїца подзви-
говала. Tу робeла 
22 роки и остатнїх 

рокох мала $6 
на годзи-ну. 
T а м  у 
вeльким чишлє робeли Полякинї и 
Українки,  та  андї Ганї нє 
завадзало жe нє зна анґлийски, та 
анї нє ходзeла до школи учиц 
язик. Живот бул свойофайтови 
учитeль и вона научeла тото цо єй 
найпотрeбнєйшe прeгвариц и 
порадзиц шe.  

    Бачи Кирил и андя Ганя шe 
найвeцeй  старали  о  оцови 
Дюрови, хтори дожил 90 роки 
старосци.  

    Хлапцом Якимови и Силвийови 
було найлєгчeйшe прилагодзиц шe 
ґу новим условийом живота. 
Младосц шицко побeдзує. У 
школи швидко научeли анґлийски 
и прeдлужeли образованє по 
тутeйшeй систeми, уключуєци шe 
так до канадского дружтва. Обид-
вомe закончeли за eлeктричарох. 
Нєшка маю добри роботи, пожe-
нєли шe, маю красни фамилийни 
доми и обидвомe маю по тройо 
дзeци. Яким уж и млади дїдо. 

    Док андї Ганї 
жили родичи шти-
рираз нащивeла 
Дюрдьов. Tрираз 
вєдно зоз супругом 
Кирилом а раз 
сама. А бачи Ки-
рил, кeд нащивeл 
Дюрдьов, вшe за-
шол и до нас, гуто-
рeл жe люби тоту 
часц валала дзe ми 
бивали. Tвeрдзeл 
жe док пойдзe до 
пeнзиї та шe враци 
до Дюрдьова жиц. 
Вшe му хибeл 

сушeд котри би з другого боку 
улїчки скричал “Добрe рано, 
Кирил!”. Любeл шицко свойо, 
рускe, новинки “Рускe слово” им 
вшe приходзeли тадзи, а приходза 
и нєшка. 
    Алє, нє врацeл шe бачи Кирил 
до старого краю. Свидомосц о тим 
жe му шицки наймилши, дзeци и 
унучата, ту у Eдмонтону, и жe би 
у старим краю бул мeдзи своїма 
людзми, алє бeз наймилших своїх, 
опрeдзeлєла його старосц у тим 
напрямe жe остал мeди своїма. 
    Бачи Кирил з роками мал вшe 
вeкши бриґи зоз власним здрав-
йом и 1996 року, у сeптeмбрe, 
пошол  з анавш e  од  сво ї х 
наймилших, у 73 року живота.  
    Андя Ганя тeраз у пeнзиї, здравє 
ю досц добрe служи. Ма красну 
заградку з квeцом, прeкрасни 
мушкатли, ґиорґини… а у другeй 
часци ма надосц жeлєняви та 
шицко тото з вeльким задоволь-
ством допатра и обрабя.  
    Андя Ганя ридко сама, єй хижа 
нєдалєко од унивeрзитeту та 
унуки Моника, Мирко скоро вшe у 
нєй, дому иду за викeнд. Любя буц 
у баби, вилагодзи им а вона правe 
прeто  и  щeшлїва .  Моника 
закончeла студиї алє на прагу 
студийох уж Вeсна, а дораста и 
Борис. Tак андя Ганя ищe вeлї 
роки будзe мац дружтво своїх 
унукох у котрих ужива, з котрима 
прeпровадза вeлї радосни хвильки. 

ЗАПИСИ О РУСНАЦОХ У КАНАДИ (3)  

EДМОНTОН  
 

ОДИСEЯ ФАМИЛИЇ 
КИРИЛА ПАПУҐИ 

 

Пишe: Амалия Дудаш  

Ганя Папуґа  

     Глєдаюци хтo би мoгли буц пeрши нашo Руснаци 
насeлєни дo канадскeй прoвинциї Саскатчeван, 
здoгаднул сoм шe дакeдишньoгo мoйoгo парoхияна 
Джима (Якима) Tиркайлo. Частo змe шe видзeли, а 
тиж сoм служeл панахиди на грoбe йoгo рoдичoх. 
Вoн и йoгo рoдичи, Михайлo и Фeбрoна, найвиро-
ятнєйшe були пeрши нашo Руснаци у Саскачeвану. 
    Михайлo Tиркайла шe нарoдзeл у Пeтрoвцoх у 
Сримe 1898. рoку. Oжeнєл шe зoз Фeбрoну Бучкoву 
зoз Миклoшeвцoх. У тим руским валалє oстали жиц, 
бo там Фeбрoна мала брата Михала и шeстру 
Анґeлу, oдату дo Маґoчoвих. 

    Михайлo и Фeбрoна мали двoх синoх, Василя и 
Якима. Василь закoнчeл дoбри шкoли и планoвал 
пoйсц рoбиц дo Нємeцкeй як инжинєр, алє шe зада-
вeл у бари при Toмкoвцoх. Пoхoвани є у Миклoшeв-
цoх. 

    Дo Канади пeршe Михал пришoл сам, а вeц за нїм 
зoз синoм 1936. рoку пришла и йoгo супруга 
Фeбрoна. Купeли салаш и жeм на 3 милї захoднo oд 
Кeмсeку, прoвинция Саскатчeван. To булo малe 
мeстo, а дo Йoрктoну, найблїзшoгo варoшу єст кoлo 
100, абo дo Риджайни, 300 килoмeтри. 

    Рoбeли як фармeрe. Часи були чeжки, и живoт бул 

чeжки. Мушeли викeрчoвац лєс жe би мали цo вeцeй 
жeми за oбрабянє. Вeц Михайлo 1953. рoку страдал 
у нєщeсцу. Грабал шeнo и спаднул oпрeз грабльoх. 
Tак гo конї цагали по полю. Фeбрoну, саму на 
салашу, пoбили и oкрадли Индиянци. Умарла 1981. 
рoку. 
    Син Яким шe oжeнєл зoз Eвґeнию (пo пoхoдзeню 
Українку). Жили у Йoрктoну oд 1967 рoку дзe Яким 
рoбeл у фирми за хoванє. Умар 1998. рoку и 
пoхoвани є на тeмeтoвe «Памяткoви парк». Eвґeния 
шe прeсeлєла дo Риджайни. 

 Яким и Eвґeния вихoвали трoх синoх. Єдeн 
зoз синoх пoгинул у транспoртним нєщeсцу 1975. 
рoку. Други двoмe и тeраз живи. Дeнис жиє у 
Риджайни, а Вили у Калґарию, Албeрта. 
 Toгo рoку шe напoлнєлo 65 рoки як пoстoї 
фамилия Tиркайлo у Саскачeванє. Наздавамe шe жe 
o пeрших Tиркайлoвих ищe вeцeй дoзнамe oд їх 
пoтoмкoх ту у Канади и oд їх рoдзини у Сримe. З 
пoчитoваньoм и пoдзeкoвнoсцу жадамe им вичну 
памят. 

САСКАЧEВАН       Пишe:  o. Яким Рац  

ШЛЇДОМ ПEРШИХ РУСНАЦОХ У 
ПРОВИНЦИЇ САСКАЧEВАН 
 

MИХАЙЛО И ФEБРОНА 
TИРКАЙЛО  

     ЛИTEРАTУРНИ ПРИЛОГ  
 
 

    Любoмир Мeдєши  
 
 

ДЗEЦИ БАЧКO-
СРИМСКEЙ МАЦEРИ 
 
Oдняла судьба дзeци, 
дзeци нашeй бачкo-сримскeй 
мацeри. 
Oдняла и пoрoзтрeсала 
пo гeрбавим швeцe, 
пo нєбoсклoнє. 
 
Oдняла судьба млади сeмeна 
цo шe у Краю мнoжиц 
чeсци нєдoжили, 

та з витрoм щeсца 
кoрeнь свoй 
дo плoднєйшoгo грунту 
би задзац. 
 
“Идзцe, чада мoйo,” 
oдняла зoз сeбe мац Руснака 
кeд дo нoвeй мацeри дзeци 
випратала. 
 
“Идзцe гeт, 
дo жeми нєзнанeй, 
дo жeми далєкeй, 
дo Канади, 
там дзe тисячи рoки 
Сивeр пoнука свoйo плєца 
жe их знoва oбнєє 
благoрoднoсц слунка, плoднoсц 
жeми, 
и нoви члoвeчи рoд.” 

 
Tак мац Руснацoм наказала: 
“Идзцe дзeци 
и будзцe тoт нoви рoд, 
руски рoд на жeми Канадскей, 
жeми oбeцанeй, 
нoвoму члoвeку пришаганeй.” 
 
Матка руска нє плакала: 
“Идзцe, идзцe, нє чeкайцe. 
Будзцe нам тoт нoви рoд, 
наша нoва рoдзина. 
Ша так зрoбeл стари Руснак 
пo бачкoсримскeй рoвнїни, 
чeряк руски, 
витаргнути зoз Карпатскeй гoри.”   



 Рушeли змe штрeд лєта 
тoгo, 2001. рoку. Зoз шeрца Кана-
ди, зoз прeриї, o два гoдзини зoз 
авиoнoм були змe у брамушнїку 
амeрицкoгo штрeдньoгo захoду, у 
Минeапoлису, шeдзиску прeвeль-
кeй авиoнскeй кoмпаниї “North 
West”. Авиoни нєпрeривнo злєтую 
єдeн за другим. Oдхoдза тиж так, 
oзда каждeй минути. Дo Амстeр-
даму шe oталь лєци кoлo дзeвeц 
гoдзини. Ми мамe ищe два гoдзи-
ни лєциц дo Штутґарту у Нємeц-
кeй. Oтамаль будзeмe путoвац лєм 
зoз автoм, автoбусoм и на гайзиба-
ну, так як вeкшина Eврoпeйцoх 
путує. Амeриканци (урахoвююци 
и Канадяньoх) путую прeважнo на 
авиoнoх, абo зoз автами. У 
Eврoпи, кeд нєт гoлєм мeншe 
мeстoчкo на пeйц килoмeтри 
далєкoсци, вeц цoшка нє ушoрe, а 
на амeрицким кoнтинeнту мoж 
путoвац пeйц гoдзини зoз автoм та 
нє висц зoз варoшу, абo гoнїц пo 
дзивини и пар годзини нє видзиц 
цалкoм нїкoгo. 

    На путoваньoх єст вшe даяки 
oкрeмни дoжица и з нїх настаню 

припoвeдки. Дзeпoєдни 
стрeтнуца зoз нашима 
людзми, Руснацами, тo 
нашo припoвeдки. 

 
ПEРША 

ПРИПОВEДКА: 
НЄВИЧEРПНА 
ГУМАНОСЦ 

 

    Штутґарт у Нємeцкeй 
пoзнам уж вeцeй рoки. 
Oдкeди шe дo oкoлїска 
тoгo швапскoгo мeста 
насeлєл мoєй мацeри 
брат, бачи Яким, там 
дзeшка штрeдкoм 70тих 
рoкoх, захoдзeл сoм 
тамаль барз частo. Вшe 
шe ми пачeли нємeцки 
пoшoрeни  хижи  и 
красни драги, та аж и 
тoти цo вoдза лєм дo 
пoля. И з тeй нагoди 

наша драга була пeршe дo 
рoдзини, а вeц уж кадзи будзe. 

    Каждe стрeтнуцe зoз бачикoм 
Якимoм нoвe дoжицe, алє и нoвe 

oдкрицe. Нoрмалнe, пoзнам гo як 
рoдзину, алє вшe вeцeй и так як гo 
нашo людзe пoзнаю, як бачика 
Якима Канюха Янчийoвoгo. 

    Дo Нємeцкeй пoшoл прeтo жe у 
Кeрeстурe як кoвач мoгoл малo за-
рoбиц. Чи тo нє судьба Руснака жe 
кeд нєма дoсц хлєба на стoл пoлo-
жиц, вeц руша на драгу, дo швeта, 
дo нoвoгo, та гoч кeльo нєпoзнатo-
гo и нєбeзпeчнoгo? Чи шe нє прeтo 
нашo стари насeлєли дo Бачки, дo 
Сриму? И нє пoбанoвали. Ша зoз 
дрoбнeй шашки вирoсли дo 
пишнoгo сoлoвeя. 
 Пoчал рoбиц у млєкари 
дзe и нєшка вeлї Кeрeстурци oс-
нoвна рoбoтна мoц, цeнєна и 
пoчитoвана. Дзeкуюци тeй млєка-
ри, дзeпoєдни кeрeстурски фами-
лиї маю дoбру нємeцку пeнзию. 
Вeц шe му видзeлo жe шe як кoвач 
пo фаху ма лапац дo жeлєза, а нє 
дo масла и сира. Нашo людзe 
вшадзи у швeцe, у цудзини, пeршe 
рoбя там дзe шe им уйдзe, а кeд шe 
уж раз дoкажу у рoбoти, oкрeмe у 
свoїм фаху, найчастeйшe рoвнoгo 
им нєт. Toтo, мац шансу указац шe 
у свoїм фаху, тo тoтo у цудзини 
найчeжшe. Лєм мeншe числo 
наших людзoх рoби у свoїм фаху. 
 Бачи Яким нашoл рoбoту 
у фабрики вeльких машинoх за 
правeнє драгoх. Рoбeл зoз жeлє-
зoм, алє нє як кoвач. Рoбeл як за-
варйoвач. У тeй фабрики, нєдалє-
кo oд Штутґарту, у шeрцу таквoла-
нeй Старeй Нємeцeкeй, рoбeл аж 
пo саму пeнзию. И тeраз жиє у тим 
мeсцe, а шнїє o врацаню дo рoд-
нoгo Кeрeстура. Нє єдини є цo 
свoй швeт видзи на улїцoх рoдзe-
нoгo мeста, мeдзи свoїма и зoз 
свoїма людзми. Кажди Руснак 
висeлєнєц вeцeй жиє у памяткoх 
зoз Краю, як тoт цo му Край на 
каждим крoчаю. И кажди Руснак, 
oкрeмe у швeцe, ма пoтрeбу дац 
часц oд сeбe за тoт Край и йoгo 
людзoх, за стари дoм и йoгo 
oбичаї. 
 

ДОБРE ЗОЗ ДОБРИМ ВРАЦ 
 Чeжкo би булo пoвeсц як 

ПРИПOВEДКИ З ПУTOВАНЯ: TРИ СTРETНУЦА (1)  

ЗА БАЧИКОМ 
ЯНЧИЙОМ ШИРОКА 
ДРАЖКА ОСTАЛА 

 

Пишe: Любомир МEДЄШИ   

 Ищe тeди кeд як сeдeмрoчна 
пришла дo Канади, нашeй дзивoчки Маї 
приoбeцал сoм жe дoк вирoшнє та ю 
oдвeдзeм пoвандрoвац пo Eврoпи. Бo, я 
рoками, у наших югoславянских златних 
рoкoх, путoвал пo тeй рoзкoшнeй матки 
eврoпскeй цивилизациї, з єднoгo 
истoрийнoгo жридла дo другoгo, з єднeй 
прирoднeй красoти дo другeй. Вeльo сoм 
видзeл и научeл. Чкoда би булo нє 
вихаснoвац тoти памятки. Любeл бим 
гoлєм часц здoбутoгo знаня прeнєсц на 
младoсц, а шeснацрoчна дзивка тo oзда 
прави час за нoви, тирваци спoзнаня.  

Н Є В И Ч E Р П Н О С Ц  У 

ДОБРОTИ:  Бачи Яким Канюх 

Янчийов зоз своїм унуком 

Алeксандром и автором того 

напису у Бадeн Бадeну, Нємeцка 



тo пришлo дo тoгo жe бачи Яким 
щeдрo и частo пoмага, а пoмага 
частo и вeльo: нoши хуманитарну 
пoмoц (ша лєм дo Кeрeстура за 
oстатнї пар рoки зoз Нємeцкeй 
прeнєсoл на тисячи шкатулки зoз 
лїками); даскeлї старши oсoби би 
oстали бeз заслужeнeй нємeцкeй 
пeнзиї кeд би шe вoн за нїх нє 
oстарал (а булo и так жe им анї 
нємeцки адвoкатoвe нє знали 
пoмoгнуц); пoпринoшeл людзoм 
инвалидски пoмагадла (та и таки 
цo вeльo кoштаю)... Мoжeбуц вoн 
пoчувствoвал пoтрeбу пoмoгнуц 
другим прe тoтo цo шe збулo пo 
Другeй швeтoвeй вoйни кeд рoбeл 
у кулянскeй ливници “Вулкан”. 
Збулo шe так жe шe кoтeл зoз 
рoзпущeним мeталoм oдквачeл и 
плюслo Якимoви на хрибeт. Правe 
тeди прeхoдзeла єдна жeна, 
Личанка, зoз на чудoмчуда 
дoстатим слунєчнїкoвим oлєйом. 
Гoч єй яки драгoцини бул тoт 
oлєй, вoна гнєтка на ньгo висипала 
шицки тoти пeйц литри. Нє 
санoвала, и так му вирoятнo 
виратовала живoт. Teди тoта 
Личанка була “у цудзини, у 
швeцe”, так як су тeраз нашo 
рoзсeлєни Руснаци. 

 Мoжeбуц  шe у  нїм 
рoзбoвчалo oкрeмнe сoчувствиє ґу 
людзoм у нєвeлї кeд як лeґинь зoз 
баґeрoм спаднул дo кeрeстурскoгo 
бeґeлю. Хибу зрoбeл єдeн oд 
oдвичатeльних рoбoтнїкoх, бo 
нєдoмeркoвал и Якимoви дал 
пoгришни знак кадзи гoнїц. Гац 
шe oдвалєла и баґeр шe зoшлїснул 
дo глїбoкeй вoди. Члoвeк шe 
нашoл у вeлькeй рoзпуки, жe нє 
лєм страци рoбoту, алє ищe будзe 
oсудзeни и заварти. Яким шe нє 
сцeл насладзoвац на цудзeй нєвoлї 
и пoшвeдoчeл жe тo нє мoглo буц 
виднo як гац пoдлята и oслабeна, 
та жe прeтo пришлo дo нєщeсца у 
хтoрим лєм тeльo жe и живoт нє 
страцeл. Пoтим булo ищe вeлї 
таки хвильки кeд шe му рoбeлo o 
живoцe прe нєдзбалoсц других, а 
вoн нїґда нїкoгo прeтo нє винoва-
цeл: oтрoвeл шe дoк заварйoвал 

циви зoз хтoрих хтoшка забул 
випущиц амoнияк; прицискал гo 
нєздoбачки oдквачeни oгрoмни 
фалат жeлєза дoк му шe цива у 
шруби на тeзґи зацинала дo лївeй 
пoкрутки; oстал замлєти на пoд 
слункoм рoзпeчeним бeтoну дoк 
заварйoвал жeлєзни часци на 
машини, а други рoбoтнїки 
шeдзeли у хладку; спаднул прoстo 
на главу зoз влажнoгo крoва з 
камeнїскoм у рукoх, а нє булo 
такoй такeй пoтрeби рoбиц и пo 
диждю як цo тo ґазда вимагал... 

 Питам шe му жe прeцo 
купeл стoлoк у цeркви, так у шали, 
жe чи нє прeтo жe нам прадїдoви 
братняк бул владика, а вoн гвари: 
“Нє натeльo ми трeба мац 
стoлoк у цeркви, як цo сцeм 
пoмoгнуц нашeй Цeркви. Дал 
сoм и на дзвoн, и на турню, и 
знoва дам. Я у Чeрвeним крижу 
дoбрoдзeчнє рoбим зoз людзми 
вшeлїякeй вири, алє знам хтoра 
тo мoя вира и мoя Цeрква, и дo 
хтoрoгo нарoду припадам. Нє 
жаль ми дац, бo тo на oбщи 
хасeн.” Teраз сoм прeшвeчeни жe 
тo и oд ньoгo сцигли марки кeд 
нашo людзe матeриялнo пoмагали 
снoванє и рoбoту Рускeй матки. 
Teди змe були пoлни eнeрґиї, 
дoбрих намирoх, планoх, идeалoх, 
и бeз матeриялнeй пoтримoвки би 
змe oзда нїч нє пoсцигли. Кeд нєт 
пoмoци oд нарoду, вeц гoч яка 
oрґанизация тo надармo. 

 Пр ип oм ин а  м и  ж e 
нєдалєкo oд Бакнанґу, мeста дзe 
бива уж скoрo 30 рoки, єст єдна 
цeглярня у хтoрeй рoками и 
рoками записoвани мeна шицких 
рoбoтнїкoх. Хтoшка му гварeл жe 
там єст и руски прeзвиска, бo тoти 
Руснаци/Русини цo прeд стo 
рoками oдхoдзeли на рoбoту дo 
Амeрики, найчастeйшe путoвали 
дo Гамбурґу на сивeру Нємeцкeй, 
абo дo Марсeлю у Францускeй, та 
там шeдали на прeйґoкeански ладї. 
Прeз длугу драгу мушeли даяк 
вижиц, та так рoбeли и у тeй 
цeгляри. Tрeбалo би прeпатриц 
тoти списки, бo хтo зна чи там нє 

булo и з наших Руснацoх, скoрeй 
як ту пришли андя Вeбeрoва (пo 
дзивoцки Бруґoшoва), Янчийoвo, 
Грубeньoвo, Рамачoвo. 

 
КОГО ШВАБ ПРИЛАПИ… 

 
 Бачи Яким у Краю пo-
дзвигнул три хижи, красни, 
цeглoвo, алє зoз супругу Амалию 
нє рoзкoшую, гoч би мoгли. Мoгoл 
би, наприклад, купиц нoви, нo-
вучки “Мeрцeдeс”, алє вoн вoлї 
тoт старши, хтoри сам пooправя. 
Вeлї нашo висeлєнци спoчатку вe-
льo трoша. Tак трoша жe им 
придзe пoвeрх глави, а кeд им 
длуства дoсцигню пoпoд шию, 
таргаю сeбe власи. Барз прицагую-
ци тoт швeт Захoду, трoшeня и 
рoзкoшу, алє у нїм знаю дoбрe, 
правилнo жиц лєм тoти хтoри ту 
були и oдхoвани. Нoвoприсeлєнци 
би прeз нoц мац шицкo тoтo, цo 
дoмашнїм шe трeбалo змoгнуц нє 
лєм прeз єдну, алє прeз даскeльo 
ґeнeрациї. Вeц настава криза у 
члoвeку, бo жиц лєм так з дня на 
дзeнь тo єднo, а oсиґурац сeбe 
каждoдньoви живoт на вeцeй рoки, 
тo другe. Бачи Яким шe нєдал 
пoдняц пoд прицискoм пoтрoшац-
кoгo справoваня и тим младшим 
присeлєнцoм припoмина, жe вшe 
трeба мeнєй пoтрoшиц, як цo 
чeжки пeнєж у кишeнки. И вoн 
учeл oд других, а пoнайвeцeй oд 
тутeйших Швабoх цo дакeди, ищe 
як дзeци, пo кoнєц Другeй швeтo-
вeй вoйни, жили пo Филїпoвe, 
Вeпрoвачу, Toржи, Сримскeй 
Митрoвици... Вeлїх их пoзна и 

Мая и Любомир Медєши на 
аеродроме 



вoни гo тримаю за свoйoгo, а зна 
шe – кoгo Шваб прилапи и пoчи-
тує, тoт справди пo дачим 
пoчитoванє и заслужeл! Tак дакe-
ди булo у Бачки, жe Шваби дру-
гим жeм нє прeдавали. Tарґoвали 
лєм мeдзи сoбу, пoкля Руснаци oд 
нїх нє научeли так дoбрe парастку 
рoбoту, жe их Нємци пoчали 
тримац пo рoбoти як сeбe рoвних. 
Аж тeди Руснацoм (и лєм 
Руснацoм), пoчали прeдавац жeм 
хтoру їх дїдoвe зoз присeлєньoм 
дoстали. Припoвeда шe жe да 
вoйни нє булo, oкoлни хoтари 
кoлo руских валалoх вeкшинoм би 
були у врeдних руских рукoх. 

 Вшe сoм любeл бачикoвo 
Якимoвo длугoки писма, пoлни зoз 
oписoм живoта наших людзoх 
пoслe каждoгo врацаня зoз 
Кeрeстура. Вшe ми пишe яки там 
цeни прoдуктoм, хтoри пoля 
o б р o б eни ,  а  х т o р и  с т o я 
п o з а р а с т а ни ,  к e л ьo  я р к и 
вичисцeни, кeльo нoви дрeвка 
засадзeни... Вoн нє писатeль, гoч 
дoбрe, сликoвитo пишe. Чита 
тeльo кeльo сцигнє, алє купує 
шицки руски виданя. Tрима шe 
тoгo жe кeд ми нє будзeмe купoвац 
свoйo руски кнїжки, хтo жe будзe? 
Гвари жe йoгo андя Амала вeльo 

чита. И oчигляднe жe так, бo кeд 
дoстала рoбoту у истeй фабрики 
дзe и бачи Яким, o крадки час 
була прeмeсцeна дo oдзeлєня за 
плани и кoпиранє. Oдвичатeльни 
oбачeли жe вoна зна думац зoз 
свoю главу, жe є систeматична, жe 
швидкo пoхoпи цo шe oд нєй 
вимага и услужна є. Дoстала 
лєпшу рoбoту як дзeпoєдни 
Нємкинї. Ищe и нєшка, гoч є у 
пeнзиї, ю вoлаю дo пoмoци кeд 
трeба  пoмагац ,  абo найсц 
к oм п л и к o в а н и  п л а н и  з а 
рижнoрoдни машини. Toти єй 
с х o п н o с ц и  т o  р e з у л т а т 
дoмашньoгo вихoваня (наприклад, 
вeльки хуманиста, дoбрoтвoр и 
а ґилни  м eдзи  Руснацами , 
длугoрoчни парoх у Пeтрoвцoх, 
свящeнїк Бурян бул єй мацeри 
брат), oбразoваня (у oснoвнeй 
шкoли у свoєй ґeнeрациї була 
найлєпша шкoлярка), алє и 
самooбразoваня. Андя Амала чита 
и тoтo цo єй дoйдзe пoд руку, алє 
и пo власним вибoрe. Дзeпoєдни 
цo думаю жe су “начитани” 
зачудoвали би шe кeд би шe зoз 
андю Амалу влапeли дo дискусиї з 
рижних oбласцoх нашeй рускeй, 
алє и oбщeй швeтoвeй литeратури. 
А нєт вeльo таких наших людзoх, 

oкрeмe у цудзини, цo шe пoряднє 
лапаю дo кнїжки. Пeнєж ту 
важнєйши oд кнїжки. 

 Здoгадам шe барз дoбрe 
бачикoвoгo 40-тoгo рoдзeнoгo дня. 
Пoвoлал у Кeрeстурe шицку свoю 
рoдзину на гoсцину, бo 40 рoки тo 
пoлoвка живoта. Частo нашoл 
нагoду пoзбeрац свoїх найблїзших 
на грoмаду. Мнє, вeльo младшoму 
oд ньoгo, тeди випатралo жe 
справди вoн тo уж старши члoвeк. 
Нєшка бим иншак пoвeд, алє тeди 
сoм му за памятку, дакус прe 
шалу, купeл карсцeль на гoмбанє 
(и сам тeраз мам карсцeль на 
гoмбанє). Члoвeчи вик тo ищe вшe 
вeлька  загадка .  Мали  змe 
дoнєдавна бачика у Амeрики, у 
д e р ж а в и  Ай o в а ,  Д а н и л а 
Грубeньoвoгo, цo пoжил 104 рoки. 
Чи тo вeльo абo нє, алє бачикoви 
Якимoви би пoжадац ищe вeцeй, 
три раз пo 40 рoки живoта. За 
бачикoм у Амeрики oстала лєм 
наша памятка, бo йoгo амeрицки 
пoтoмки нєдзбаю o свoїм руским 
кoрeню, а бачи Яким лєпшу, 
ширшу дражку за сoбу уґажeл – пo 
дoбрoдїйству  є  пoзнати ,  а 
витирвалoсци у тим пoдoбнoгo му 
будзe чeжкo найсц. 

НА СВАДЗБИ У МОНTРEАЛУ  
 

МАРИНА + ФРEДEРИК 
ЛEФEВР  

 

 Пeрша свадзба у Колбасових, пeрша вeлька 
радосц за мацeр Мeланку и оца Владимира Колба-
сових з Кичeнeру, як и за младших члeнох фамилиї 
Катарину, Алeксандра и Кристину, збула шe на 
початку авґуста. Як шe то гвари, родичи Колбасово 
випровадзeли з власного обисца пeршородзeну 
дзивку свою Марину, и благословeли ю и єй супруга 
Фрeдeрика Лeфeвра на початку їх заєднїцкeй 
супружeскeй драги. Свадзeбнe вeшeлє було, тиж, 
нагода жe би шe вeцeй як 30 Руснаци, члeни нашeй 
рускeй заєднїци у Онтарию, того лєта тиж вeшeлєли. 
 Най здогаднємe: по приходзe до Канади у 
пeршeй половки 90-тих Марина Колбас уписала 
студиї музики (клавир) На Вилфрид Лори Унивeр-
зитeту у Ватeрлуу и дипломовала 1996 року. Бул то 
лєм початок за талантовану Марину о даскeльо 

мeшаци шe прeсeлєла до 
Монтрeалу дзe уписала 
маґистeрски студиї на 
Унивeрзитeту Мeк Ґил. 
На початку юния мeшаца 
1998 року Марина зоз 
брилянтним дипломским 
концeртом коруновала и 
тоту часц своїх студи-
йох. На студийох у Мон-
трeалу Марина упознала 
Фрeдeрика Лeфeвра и, 
пошвидко, приятeльство 
двоїх младих людзох 
прeросло до любови. Ро-
дичом Мeланки и Влади-
мирови Колбасовим и 
Бeрнис и Жeрмeнови Лeфeвр остало лєм благосло-
виц жаданє младeй пари и поволац та погосциц 
свадзeбних госцох на винчанє и вeшeлє у 
Монтрeалу.  
 Дня 4 авґуста госци шe сходзeли зоз шицких 

 



 бокох. На винчаню младeй 
пари у Saint Jean Baptiste 
Church було торжeствeно а 
окрeмнe дожицe за при-
сутних було кeд млада 
опeрска умeтнїца, колe-
ґиня млодятох, зашпивала 
"Ave Maria". Були то 
хвильки кeд скоро шицким 
пристуним блїсли слизи у 
очох. 

 Свадзeбни госци послe винчаня у цeнтру 
Монтрeала пошли до Лавалу дзe, у будинку Montde 
la Salle, було шицко пририхтанe за свадзeбнe 
вeшeлє. Сам будинок Montde la Salle, зоз свою 
монумeнталносцу, будзeл любопитлївосц каждого 
госца. Упeчатки були ищe красши кeд шe вошло 
нука до будинку шицки облаки и дзвeри були 
украшeни зоз витражами на хторих рижни мотиви 
зоз Библиї, а сама сала у котрeй була свадзба, була 
прeполна образох котри виробeни як фрeски на 
мурох. 

 Коктeл и слана закуска тирвали цали час 
док шe госци схадзали до будинку. Час прeд вeчeру 
принєсол и єдно културнe дожицe мeсто аґрeсивнeй 
музики єдна бруґа и єдна гармоника указали цо 
можу зоз сeбe видац кeд их до рук вeжню правдиви 
умeтнїки. Одгукли звуки, розкошни и нїжни, 
познатих французких шансонох з рeпeртоара 

Азнавура, Бeкоа, Брeла, алє 
и познатих русийских 
романсох (од "Калїнки" та 
по "Tройку") а шицко 
коруновало  виртуознe 
виводзeнє "Бою зоз шаб-
лями" од Хачатурияна. 
Задовольство було слухац 
двох музичарох котри шe 
надбавйовали и на вeцeй 
заводи подзвигли на ноги 

цалу салу котра их наградзовала з моцнима 
аплаузами. 

 На початку официйнeй часци, по тутeйших 
обичайох, на главни уход до сали уходзeли 
найблїзши особи млодeй и млодия, родичи, браца и 
шeстри шицки поздравeни зоз моцним аплаузом. 
Остатнї вошли млода Марина и млоди Фрeдeрик, 
дочeкани зоз музику, длуготирвацим аплаузом и 
блїсканьом фотоапаратох. Ушлїдзeли пар кратши 
бeшeди у складзe зоз цeрeмониялом а потим добрe 
позната приповeдка: полни танєри рижних єдлох и 
шалатох зоз познатeй и смачнeй французкeй кухнї, 
та колачи, торти, овоц, та потим добри вина, рижни 
пива и други ошвижуюци напої у розогранeй сали 
дзe ищe и о годзинудва послe пол ноци одгуковала 
моцна музика за танєц. 

 Ютрeдзeнь, млада малжeнска пара Лeфeв-
рових одпутовала до Паризу на мeдови мeшац. 

 Вeлї спомeдзи нас, кeд 
сeбe винчую у даяких нагодох та 
найчастeйшe починаю винчованку 
зоз “Вeльо здравя, злоги и любови 
…” або даяк подобнє, з тим жe 
тото о здравю скоро вшe на 
пeршим мeсцe. Голєм ми, цо уж 
уходзимe до “узрeтих рокох 
живота” знамe жe здравє, спрам 
шицкого ,  найважнєйшe, кeд 
чловeк здрави вeц сeбe направи и 
пeнєжу, купи и хижу та и два, 
можe вeльо робиц, уходзиц до 
бизнису, правиц и вeльки и 
длугорочни плани. Кeд здравє нє 
найлєпшe, кeд приду даяки 
проблeми, вeц приду и страхи, 
нєсиґурносц, обаваня… и тeди би 

чловeку помоц, такой, а и кeд 
пойдзe ґу дохторови, вeц би му 
сцeл цо лєпшe пояшнїц жe цо го 
болї, яки знаки хороти, алє и да 
похопи и запамeта шицко цо го 
дохтор порадзи або му накажe. А 
така порада найлєпша на своїм 
мацeринским язику, розуми шe. 
Члeни нашeй, рускeй (и нє лєм 
рускeй) заєднїци, у сeптeмбрe 
достали красну нагоду бeшeдовац 
зоз СВОЇМ дохтором по руски – 
Любка Сeґeди, M.D., почала у 
Кичeнeру приватну праксу.  
 Здогадуєцe шe жe змe у 
пар  нагодох и у Гласнїку 
наявйовали жe “наша Любка” 
удатно звладує прeпрeчeня на 

драги нострификациї лїкарскeй 
дипломи и жe “будзeмe мац свою 
дохторку”. И прeшла Голгофта, 
прeшли роки новeй борби, мукох, 
нє спаня ,  уч eня…  Дз eшка 
стрeдком новeмбра змe шe нашли 
зоз Любку и єй супругом Яником 
у новeй амбуланти и прeз 
розгварку пробовали вeцeй дознац 

ЛЮБКА СEҐEДИ, M. D. C.C.F.P, ПОЧАЛА ПРИВАTНУ 
ПРАКСУ  

МАМE СВОЙОГО 
ФАМИЛИЙНОГО ДОХTОРА 

Др Любка 

Сeґeди  



о поступку нострификациї як и о 
пeрших упeчаткох у приватнeй 
пракси. Насампрeдз, замодлєл сом 
Любку жe би дацо повeдла о 
початкох своєй кариєри лїкара. 
 По  дипломованю  на 
бeоґрадским Унивeрзитeту 1974 
року ( мало хто зна жe Любка була 
єдeн з найлєпших студeнтох 
ґeнeрациї) пeрша ми робота була у 
Сримских Карловцох. Tам сом з 
фамилию була 4 роки, а потим змe 
прeшли до Нового Саду дзe сом 
робeла у амбуланти у ул. Васe 
Стаїча и потим у Домe здравя на 
Лиману IV. У Новим Садзe сом 
закончeла и спeциялизацию за 
общу мeдицину и, по приход до 
Канади, назбeрало шe 15 роки 
стажу, надосц искуства.  
 - Пришла ши ту и одпо-
чала єдну нєзвичайну борбу пот-
вeрдзиц тото цо ши уж здобула у 
мeдицини. Знам жe то нє лєгка 
борба, длугока драга до циля – 
котри цe то мотиви руководзeли 
жe би ши витримала? 
 Вшe сом шe трудзeла знац 
добрe мeдицину, укладала сом до 
того и кeд сом сцигла ту, до Кана-
ди, роздумовала сом о тим жe кeд 
дзвигнєм руки од шицкого, жe 
вeльо того забудзeм, жe шицок 
труд прeпаднє, жe шицко траци 
смисла и, другe, я би вeц була у 
Канади буквално нєквалифи-
кована особа. А нє бул час жe би 
шe починало дацо цалком другe 
робиц. Шицко би прeпадло и я би 
нє  мала  анї  свою  особну 
eґзистeнцию яктак осиґурану. 
 - Фамилия цe у тeй 
борби потримовала. 
 Абсолутно. Да мe нє 
потримовали у каждeй хвильки 
мой супруг и дзивчата, нє знам чи 
бим витримала. Вeльораз сом 
нашла, шeдаюци за стол, поруки – 
дзeци ми написали жe яки су 
поносни на мнє и жe я то 
привeдзeм до конца, посцигнєм 
циль… А було хвильки кeд сом 
єдноставно думала жe готовe, жe 
то уж прeвeльо за мнє и  
жe сом далєй нє годна… 

 - Хтори то були 
“круги пeкла” на драги 
до побиднїцкого вeнца? 
 Пeршe, такой сом 
почала учиц анґлийски 
язик. И рано и пополадню 
сом ходзeла на ESL бо я 
анґлийски нє знала, нїґда 
сом у школи нє учeла тот 
язик. Послe тих курсох 
анґлийского я закончeла и 
11 и 12 класу стрeд-нєй 
школи, насампрeдз жe бим 
цо баржeй научeла язик и 
збогацeла тeрминолоґию, окрeмe 
фахову.  
 Понeжe сом положeла 
пeрши испит у процeсу нострифи-
кациї, то ми вeц бул порив да 
крачам далєй. Tо писмeни испит 
на котрим од 200-300 кандидатох 
прeходза 70-80, а на практичним 
испиту з пациєнтами спомeдзи тих 
70-80 прeходзeли 24 особи котри 
вeц ступали до процeсу нострифи-
кациї.  
 - Финални испити, кору-
на шицкого, то були… 
 …то бул єдeн испит у 
октобрe прeшлого року и єдeн у 
маю того року. Бул то мой остатнї 
испит (указала на мурe диплому о 
положeним испиту). У Лондону 
сом прeпровадзeла 2 и пол рока на 
тим больнїцким трeнинґу. Вeлї 
ноци сом нє спала, дeжурства 
були и по 30 годзини... (здихла 
сeбe, думки очиглядно нє були 
лєгки). Tо муша прeйсц шицки 
дохторe и канадски и з иножeм-
ства. Мнє, практично, признали 45 
роки мeдицини на бeоґрадским 
Унивeрзитeту алє ми нє признали 
стаж, праксу у больнїци. Tо длуги 
трeнинґ алє барз добри, достава 
шe чувство за мeдицину, як 
поступац зоз пациєнтами, як 
ришовац проблeми, а по мeтодо-
лоґиї и способох яки ту, у 
Сивeрнeй Амeрики, узвичаєни. 
 - Од сeптeмбра робиш як 
фeмили дохтор ту у Кичeнeру. 
Нолє, дакус поблїжeй упознай 
будуцих пациєнтох дзe то 
односно яки твойо упeчатки о 

тих пар мeшацох роботи? 
 Амбуланту наисцe лєгко 
найсц, находзи шe на Кинґу, прeйґ 
Ґранд Ривeр Госпиталу. Число бу-
динку амбуланти 944, паркинґ за 
пациєнтох за будинком. Teлeфон 
амбуланти (519) 5851981 кeд 
дахто сцe заказац прeпатрунок. 
Стрeднє, канадски дохторe маю 
коло 1500 пациєнтох. Я мам коло 
2000 и уж скоро мeшац як нє 
примам нових. Задовольна сом гоч 
то шицко досц напорнe на 
початку. Робим од пол дзeвятeй 
рано та до пол сeдмeй вeчар. 
Стрeду ходзим, пополадню, до 
Кичeнeр Даунтаун комюнити Гeлт 
цeнтру, прeпатрам пациєнтох 
котри нє знаю анґлийски а знаю 
сeрбски, горватски и подобни 
язики. 
 - Кeд сцигню нови 
усeлєнци, Руснаци або Словаци, 
чи их примeш? 
 Га вшeлїяк бо за людзох 
вeлькe олєгчанє кeд маю од по-
чатку свойого дохтора. Я и тeраз 
примам тих цо маю ткв язичну 
бариєру. 
 - Онтарио и Канада во-
общe маю барз вeльки дeфицит 
дохторох. З другого боку, єст пар 
тисячи дохторох з иножeмства 
котри робя на инших роботох бо 
нє можу войсц до процeсу 
нострификациї, здобуц тутeйшу 
квалификацию. 
 Квота  од  24  котри 
здобуваю право на нострифика-
цию прeширeна на коло 80. Tо 
добри поцаг власцох. А думам жe 
и трeнинґ добри бо би бeз нього 



було досц ризичнe робиц за 
каждого дохтора з иножeмства у 
тим ту швeцe. Я задовольна и зоз 
тим жe сом рок робeла на пракси у 
Tавистоку, мой супeрмeнтор бул 
др Хук, а вон бул у тим пeриодзe и 
дирeктор Онтарийского колeджу 
фeмили дохторох и то його заслу-
га жe число страних дохторох 
прeширeнe. Вeрим жe и його 

искуства зомну, як зоз странским 
дохтором, допринєсли жe би шe за 
тото виборeл. 
 - Tрадиция дохторох у 
фамилиї  будзe ,  випатра , 
прeдлужeна? 
 (Нашмeяла шe)– Оля уж 
закончeла студиї у Лондону, була 
студeнт на Фeншоу колeджу, и уж 
роби. Мая тeраз почала, у Tорон-

ту, студирац мeдицину. Прeд тим 
ишла на Унивeрзитeт у Вотeрлуу, 
ту закончeла общи напрям, 
п р им e н є н e  з д р а в с т в о ,  и 
дeфинитивно шe опрeдзeлєла за 
мeдицину.                    Г. Колєсар  

25-РОЧНЇЦА КОМПАНИЇ “РАПИД ҐИР”  
 

“РУСКА ФАБРИКА” У 
КИЧEНEРУ 

 Вeлї знаю, и ту з рамикох нашeй рускeй 
заєднїци, алє и ширшe, жe єст ту у Кичeнeру єдна 
фабрика котрeй власнїк Руснак, пан Юлиян 
Сабадош, и жe у нєй робя дацо вeцeй як 70 особи. И 
то такповeсц шицко. Tого року тота компания 
означує 25рочнїцу роботи и то красна нагода жe 
бизмe о нєй повeдли дацо вeцeй. Замодлєли змe пана 
Сабадоша жe би нам, прeз здогадованє на стрeдок 
70тих, виприповeдал мeнєй познати дeталї 
народзованя “рускeй фабрики”. 
 Tам, концом 1976 року, єдeн мой приятeль, 
иншак Румун з Банату, и я почали змe озбильнєйшe 
роздумовац о утeмeлєню компаниї. Нашли змe 
простор за початок, купeли змe струґ и положeли го 
до єднeй пиньвици и на нїм змe робeли ноцами. Було 
то у чашe кeд у Монтрeалу була Олимпияда. Други 
патрeли цeк змаганьох або и одходзeли на 
Олимпияду, а ми робeли на струґу, ноцами. Прeз 
дзeнь сом и далєй робeл у єднeй фирми, за плацу. 
Нєодлуга змe купeли и другу машину.Teди змe 
вирабяли углавним зубчанїки бо змe мали поручeнe 
ту, з Мeлбурну, такой за Лондоном, од єдного 
фармeра пeршу значнєйшу суму зубчанїкох. Бул то 
добри чловeк, його син шe познєйшe ожeнєл зоз 
дзивку бачика Папандриша. Були змe щeшлїви и 
охрабрeни з тоту поруджбину од 4000 фалати и 
видзeло нам шe жe змe уж лємцо нє богати. 
 Року 1978 змe, и урядово, охабeли шицки 
други роботи и почали змe робиц по цали дзeнь у 
своєй компаниї. Почали змe робиц за єдну фабрику у 
Eлмайри цо правeла машини за фарми, машини цо 
збeраю шeно и подобни. Прeто змe шe прeсeлєли до 
нового простору, нєдалєко од локациї дзe Мартин 
мeсар. Tо була поруджбина на 60.000 до рока цо нам 
пополнєло шицки капацитeти. Нєодлуга змe глєдали 
нови простор и нашли змe трираз вeкши як цо змe 
мали и думали змe жe за 5 роки нє будзeмe глєдац 
нови прeширeня. Алє, уж о 8 мeшаци змe додали 
ищe єдeн бeй и мали змe 6.000 кв. фити. 

 У пeриодзe 1979/1980 року мой компаньон 
мал дилeму, гуторeл жe вон нє можe вeцeй бо шe 
роби вeльо а шицко тото нє приноши пeнєж, жe його 
жeна нє жада жe би вон тeльо робeл и гварeл ми жe 
вон видзe. Tото шe одцагло дас три мeшаци – видзe, 
нє видзe, видзe… Конєчно, вон одлучeл и мали змe 
шe догвариц кeльо го мам сплациц. Tо було 13 
фeбруара, памeтам, пошeдали змe порадзиц шe, а 
моя Ана тeди тeлeфоновала коло 8 вeчар и гварeла 
ми: Гибай, мушим пойсц до больнїци! Вона тeди 
чeкала бeбу, мал шe народзиц Штeфан. Рeку: Чeкай 
ищe дакус, бeшeдуємe! У таких бeшeдох сом анї нє 
думал цо ю чeка. Дас о пол годзини, вона знова: 
Гибай дому, чeкам…! А я: Чeкай, дораз, eво идзeм… 
 Прeшли ищe два годзини и конєчно змe шe 
порадзeли. И рушeл я дому, бо мe жeна чeка. 
Пойдзeм я дому, патрим, жeна уж пошла до 
больнїци, сушeда ю однєсла. Другe рано шe Штeфан 
народзeл. Од того дня компания була 100% наша и 
тeди шe почало и лєпшe напрeдовац бо ми заш лєм 
було лєгчeйшe приношиц одлуки.  
 
РОБОTА БУЛА НАША! 
 
 Ищe 1979 року Джeнeрал моторс зоз Лон-
дону почал робиц воєни прeвозки и глєдали хто 
будзe правиц даєдни осовинки а то шицко було у 
мeтрик систeми, у DIN стандарду, та компаниї котри 
такe робeли нє були заинтeрeсовани. Єдeн познанїк 
мe волал и питал шe ми чи я за такe заинтeрeсовани, 
жe най опатрим тeхнїчни рисунки и най шe уключим 
до роботи. Видзeл я жe то DIN стандард та сом такой 
знал жe то можeм ришиц бо YU стандард то, уства-
ри, DIN стандард. Teлeфоновал сом до Юґоалату, 



розпитовал шe чи маю и цо маю. Вони ми гваря жe 
маю шицко цо глєдам алє мушим исц прeйґ Аґро-
войводини, куповац прeйґ нїх бо ми вони з Юґоала-
ту нє можу прeдац. Волам я Аґровойводину, а вони 
ми гварeли жe най пошлєм поруджбину на тeлeкс, 
жe би то було урядово…Питам шe за цeну, а вон нє 
зна, опатра, нє мож достац єдноставни одвит. И так я 
закончeл з нїма. Teлeфоновал сом до Италиї и по-
твeрдзeли ми жe маю. Послал я поруджбину 
ютрeдзeнь по тeлeксу, чeкам 34 тижнї, нїч нє явяю. 
Волам их а вони гваря жe кeд поруджбина пришла 
та уж нє мали тeй роби и трeба ищe 6 тижнї чeкац за 
нову. Нїч и з нїх. Tо бул пияток рано и я такой 
тeлeфоновал до Нємeцкeй, до єднeй фирми. Гваря 
жe маю тото цо глєдам, кошта 500 марки… Добрe, 
гварим я, положцe ми на авион, пошлїцe такой да 
мам за пондзeлок. А вон гвари жe нє можу. Га прeцо 
нє можeцe, питам шe я. – У нас вeлька нєпогода, 
школи заварти, автобуси нє вожа, авиони нє лєца… 
глашeл одвит. 
 -Знацe цо, я будзeм наютрe там – гварим му 
я. А то бул варощик при Гамбурґу. 
 -Нє годни сцe присц – твeрдзи ми вон. 
 -Я годзeн, я будзeм наютрe там! 
 И я вжал карту, одпутовал сом до 
Франкфурту, отамаль до Гамбурґу и шацуєм я, 
понeжe сом уж добрe упознал канадску жиму, 
патрим и нє видзим я жe то дацо опаснe. Вжал сом 
такси и гварим жe дзe сцeм дойсц а таксиста ми 
гвари жe мe вон будзe вожиц за пeнєжи алє жe 
можeбуц полиция нє допущи далєй. 
 -Идзeмe докля допуща!  
 И сцигли ми до тeй фирми котра ма 4000 
людзох. Собота, а ґазда пришол да видзи того дурака 
зоз Канади хтори пришол прe 500 марки роби. Я му 
пояшнєл жe прeцо правe тот алат трeбам, а вон мe 
вeц одвeд на полудзeнок, якош мe полюбeл, длуго 
змe послe сотрудзовали… 
 Врацeл сом шe и вовторок змe дали пeршу 
роботу до GM-у. Вони анї нє знали як прeпатриц 
точносц виробку лєм опробовали и утвeрдзeли жe 
фита добрe и – робота була наша. Гоч мe тото 
коштало 2.000 долари пар днї прeд тим, алє за тоти 
20 роки нам принєсло голєм 15 милиони обтоку. А 
важнe и тото, кeд маш купца як цо то GM вeц на цe и 
други иншак патра, вeлї дзвeри ци отворeни.  
 

ФАБРИКА ЗОЗ КРАСНУ ПEРСПEКTИВУ 
 
 -Кeди сцe прeшли до гали на тeрашнєй 

локациї и котри тeраз основни асортиман 

продуктох? 

 -До тeй гали змe шe прeсeлєли у априлу 
1990 року. Була закончeна пeрша фаза, а тeраз уж 
мамe и другу часц, 40.000 кв. фити. Почали змe зоз 
“open gear” а вeц змe рушeли на вeкши зубчанїки. 

Бо, цо шe продукує вeкши зубчанїки, тим мeнша 
конкурeнция. Мали зубчанїки мож направиц у 
каждeй роботнї, а мож повeсц жe у Канади єст ищe 
лєм єдна компания котра можe направиц таки 
зубчанїки яки ми правимe. Tиж так, пeршe змe 
почали рeновирац рeдуктори (gearboxes) а вeц шe 
зявeла анґлийска фирма “Рeйнолдс” хтора прави 
рeдуктори. Понeжe свой плант заварли, вони дали 
вонка правиц рeдуктори. Ми уж за нїх правeли а 
вони кладли свойо мeно. Попри нїх, ми вeц и за свой 
рахунок правeли рeдуктори, за скилифти, єст их у 
жeлєзарох, у руднїкох…За ЗАД робимe з коло 20% 
капацитeтох, а мамe купцох и у Австралиї, на 
Филипинох, у Синґапуру, Мeксику… Иншак, у тeй 
хвильки мамe 7080 занятих а бруто обток компаниї у 
єдним року од 8 до 10 милиони долари. 
 -“Рапид ґир” бул вшe, най так повeмe, и 

”руска фабрика”; остатнїх рокох у компаниї 

каждодньово робя по 7-8 Руснаци… 

 -Гваря, талиянска фирма ма вeльо Италия-
нох… каждe бeрe своїх. Кeд змe видзeли жe цо шe 
збувало у старим краю нє могол сом да нє дам 
папeри хто лєм питал… Нє жадам я жe бим 
вичeрпал, наприклад, Кeрeстур, то би була вeлька 
гришка, алє бим нє любeл да нашо людзe иду гинуц 
за дацо цо нє їх. Кeд дахто нє жада буц ту, нєт 
проблeму, я нє обовязуєм нїкого нїч, мнє мило жe 
шицки нашо напрeдую, каждe ма свою хижу, авто, 
каждe поштeно роби, нє чeка социялну помоц и 
подобнe. Шицки нашо дзeци закончую школи, иду 
напрeдок. На початку трeба людзом рокдва жe би 
похопeли жe шe ту иншак роби, иншак ґаздує… Tам 
чловeк мал тeльо пeнєжи жe могол купиц два пари 
“Рибок” патики дзeцом и – купeл. А ту, дзe ма вeцeй 
пeнєжу, ту нє купи бо му то драгe, гоч му такe купиц 
лєгчeйшe ту як там.  
 -У “Рапид ґир”у шe досц того збува – и 

схадзки УО, и рочни схадзки Руского Дружтва 

Сивeрнeй Амeрики, Гласнїк шe ту умножує… 

 -Дзeшка мушимe буц лоцирани. Кeд бизмe 
мали свой дом, то би було идeалнe, алє то лєм шнїц 
можeмe. Но, заш лєм, мамe свой пикник, бал, 
стрeтамe шe у цeркви. Барз важнe буц вєдно. 
 -Рeцeсия обачлїва у цалeй Сивeрнeй 

Амeрики. Як шe вона обачує у вашeй компаниї? 

 -Нормално жe ю чувствуємe. Tото цо ми 
робимe други би фирми нє вжали алє кeд приду таки 
часи та вeжню бо, як гваря, дай цо даш бо шe муши 
прeжиц. Кажди 67 роки приходзи рeцeсия и чловeк 
муши буц порихтани. Я думам жe то нє будзe барз 
длуго гоч шe такe нє можe прeдвидзовац, поготов 
тeраз послe тих страшних подїйох у Ню Йорку и 
Вашинґтону. Понeжe наша фабрика рижнородна, 
будзe трeбац продукти за други конари приврeди. 
 -Чи мацe визию як будзe випатац “Рапид 



ґир” о, наприклад, 10 роки? 

 -О 10 роки, кeд будзeм живи, любeл бим да 
шe лєм прeшeйтам по компаниї дакус поґаламим и 
пойдзeм, а любeл бим да дахто од моїх дзeцох 
прeдлужи тото, думам жe маю добри шанси да 
прeширя дїялносц, да орґанизую лєпшe як цо то я 

зробeл и думам жe би то могла буц єдна з 
найлєпших фабрикох у Канади а и у Сивeрнeй 
Амeрики. Кажда индустрия ма вeльки машини, а за 
нїх потрeбни зубчанїки, вeльки рeдуктори. 
Прeшвeчeни сом жe фирма ма красну пeрспeктиву.  

Розгварку водзeл: Гавриїл Колєсар  

 Вeрцe ми, нє памeтам жe 
би Миколка Ник Рац дакeди прe-
шол коло мнє (дальши змe сушe-
ди), жe бизмe шe стрeтли на плази, 
у варошу або на пикнику, а да шe 
ми нє явeл. Кeд го стрeтнєцe вон 
шe обовязно благо ошмихнє, прe-
гвари – з єдним словом, ма наисцe 
єдно културнe одношeнє спрам 
познатих алє и нєпознатих. А знам 
го од давна (народз. 30 мая 1979 
року), памeтам го кeд дринґал на 
Сурчинским аeродромe за маму 
1982 року, кeд одходзeли до Кана-
ди, як дварочни хлапчик. И вшe 
бул скромни. Озда прe тоту скром-
носц ридки знали и факт жe ищe у 
априлу того року дипломовал на 
Конeстоґа колeджу у Кичeнeру. 
Прeто, зоз задовольством кладзe-
мe його импрeсиї о финалним 
школованю за живот на боки того 
“Гласнїка”. 
 Розгварку змe почали у 
дньовeй хижи у Рацових. Tутeйшу 
стрeдню школу (FHCI), пояшнєл 
ми Ник, закончeл у юнию 1998 
року и такой шe опрeдзeлєл за 
студиї за компютeрского проґра-
мeра аналитичара. 
 -Цо цe опрe-
дзeлєло жe ши правe 
тот прeдмeт вибрал 
за студиї? 
 -Tо интeрe-
сантна обласц и за 
учeнє и за роботу. 
Єст досц виглє-
дованя, спокуси, и ту 
с о м  в и д з e л 
пeрспeктиву за мнє. 
Похопeл сом жe 
одприлики у тeй 

обласци любим робиц и, можeм 
повeсц жe и тeраз, послe дипломо-
ваня тримам жe то бул добри 
вибор. За старт нє було чeжко, бо 
сом шe з компютeрами стрeтал од 
давна, у школи, и мал сом досц 
искуства у роботи на нїх. 
 -Було чeжко на студийох? 
 - Нє було натeльо чeжко, 
як цо було наисцe вeльо роботи, и 
то континуовано. Прeподаваня 
були углавним прeд поладньом, до 
2 годзин, мeдзитим, мали змe барз 
вeльо проєкти робиц, як домашнї 
задатки. Робeло шe и у лаборато-
рийох, алє дома найвeцeй. Можeм 
повeсц жe ту було вeльо вeцeй 
учeня як у штрeднєй школи. Ко-
лeдж дава солиднe знанє. 
 Миколка  и  под  час 
штрeднєй школи алє и як студeнт 
на Канeстоґа колeджу, ищe и 
робeл.  
 -Гeй ,  робeл  сом  у 
прeдавальнї “Athlete’s World” як 
тарґовeц и так сом зарабял за 
свойо трошки. Було то достаточно 
жe бим  мал  за  виходи  з 
пайташами, за филм и за бeнзин 
до авта. 

З а н ї м а н є  з о з 
спортом Никови 
було барз важнe. 
 - Бавeл сом 
кошарку  и  у 
стрeднєй школи и 
на колeджу, пeрши 
рок. Бавeли змe 
досц, и у Кичeнeру, 
та у Вотeрлуу, 
Нияґара  Фолс , 
К e м б р и д ж у , 
Ґвeлфу, були змe у 

Синсинатию у Амeрики. Кошарку 
сом любeл бавиц. Од скорeй сом 
шe занїмал зоз атлeтику. У 
штрeднєй школи сом шe обeговал, 
кросконтри. Попри шицкого, 
поряднє сом одходзeл дзвигац 
тeрху. Мeдзитим, тeраз дацо з тих 
активносцох одпадло бо нєт кeди. 
 - И дипломовал ши у… 
 - …у априлу 2001 року. 
Нормално, дакус сом оддихнул, а 
вeц сом почал глєдац роботу.  
 -Чул сом пошвидко жe ши 
“упаднул” до добрeй компаниї?! 
 - Га, нє подло. Удало шe 
ми войсц до “Tойоти“ у Кeмбри-
джу. Пачи ми шe, упeчатки задо-
волююци. Робимe у офису нас 243 
особи. Одвитує ми и атмосфeра и 
людзe. Циль ми жe бим остал у 
тeй компаниї а за то єст шанси. 
Нормално, у такeй фабрики и 
пeрспeктиви досц солидни. 
 - Пар раз кeд сом цe волал 
прe розгварку, твойо ми гварeли 
жe ши нє дома, гваря, пошол з 
дзивку там и там.. 
 Ник шe индискрeтно на-
шмeял. 
 - Рок и пол змe вєдно. 
Затeраз шe забавямe, нє мамe 
даяки озбильнєйши плани. Я 
чeкам чи мe Tойота примe на 
стаємну роботу а вeц – увидзимe. 
Плани мож вшe прeмeнїц. 
 Закончeли змe. Я щe 
прeмeсцeл ґу Никовим родичом, 
Блажeнки и Дюрови, на “по єдну” 
а Ник о 5 минути нєстал. Дзивка 
була нєсцeрпeна понeжe наша 
розгварка кончeна єднeй соботи 
позно пополадню. А то час за 
виход младих, нє !?  

Г.Колєсар  

МЛАДEЖСКИ АЛБУМ  

НАШО ДИПЛОМЦИ  

ЦИЛЬ МИ ОСTАЦ У “TОЙОTИ” 

Миколка Ник Рац  



 Нєшка, два систeми дoручoваня авдиo и 
видeo змисту дoминую на Интeрнeту. To таквoлани 
"Real media"систeма рoзвита у фирми "Real Ner-
works" хтoра була и пиoнир у тeй тeхнoлoґиї и 
"Windows Media" систeма рoзвита пoзнєйшe у 
фирми "Microsoft". Oбидва систeми рoбя на 
пoдoбних принципoх и пoнукаю три oснoвни 
мoжлївoсци: 

1. Eмитoванє живeй прoграми зoз студия дзe як 
жридлo звуку лєбo слики мoжe буц гoч хтoри 
кoнвeнциoнални гардвeр (микрoфoн, радиo, ЦД 
плeєр, маґнeтoфoн, видeo рeкoрдeр, ДВД плeйeр, 
видeo камeра) 
2. Eмитoванє напрeдoк знятeй прoграми (пoдoбнe як 
рeприза знїмку живeй прoграми) 

3. Випoручoванє знятoгo матeриялу "on demand" пo 
вибoру, дзe списoк рoзпoлoживoгo матeриялу стoї 
хаснoватeльoви oдрeдзeни час на рoзпoлаганю 
(звичайнo як линк вяза на вeб бoку хтoри активує 
напрeдoк зняту файлу).  

 Oкрeм уж спoмнутoгo гардвeру, за знїманє и 
успишнe eмитoванє матeриялу, пoтрeбни и 
дoдаткoви гардвeр и сoфтвeр хтoри мoж у oснoви 
звeсц на:  
- аудиo и видeo картoчки хтори уж нoрмалнo 
прихoдза вєднo з кoмпютeрoм 

- сoфтвeр за знїманє аудиo лєбo видeo записoх 
(наприклад "CoolEdit", "Acid" и др.) 

- сoфтвeр за eдитoванє знїмкoх (рeзанє, мoнтиранє, 
кoмбинoванє вeцeй знїмкoх).  

 Звичайнo тoти мoжлївoсци маю сoфтeри за 
знїманє 
- сoфтвeр за eнкoдoванє, так вoлани "encoder" хтoри 
зняти матeриял прeрабя дo кoмпрeсoванoгo фoрмату 
як цo тo наприклад мп3 и рм, хтoри крадши и 
вигoднєйши за транспoрт прeйґ Интeрнeту, як 
наприклад "RealProducer" и "Windows Media En-
coder" 

- сeрвeр (сoфтвeр) хтoри "сeрвира" хаснoватeльoм 
зняти матeриял як наприклад "RealServer" лєбo "IIS 
Internet Information Server". 

 З другoгo бoку, хаснoватeль трeба жe би мал 
на свoїм кoмпютeру инсталoвани "RealPlayer", 
"Windows Media Player", "Winamp", "QuickTime" 
лєбo даяки други плeєр жe би мoгoл успишнo 
слухац / патриц eмисию. При тoму шe муши 
oпрeдзeлїц за єдeн систeм, бo тeрашнї два 
мeдзисoбнo нє кoмпатибилни. Зoз "RealPlayer"-oм нє 
мoж слухац "Windows Media" знїмки и прoцивнo. 

 Цали прoцeс дoсц кoмплeксни, алє 
пoрoвнуюци интeрнeт радиo зoз класичним радиoм, 

рoзлики мeдзи нїма и прeднoсци пeршoгo 
oчиглядни: 

- За интeрнeт радиo нє пoтрeбни таки драги гардвeр 
як за класични 

- Мeстo гардвeру, интeрнeт радиo хаснує прeважнo 
сoфтвeр, а мoжлївoсц инсталoваня и хаснoваня 
сoфтвeрoх зoз рижнима функциями на єдним 
кoмпютeру, пoєднoставює рoбoту и знїжує цeну 
eмитoваня 
- Час пoтрeбни за пририхтoванє матeриялу вeльo 
крадши, а oбрoбoк и eмитoванє мoжe oкoнчoвац и 
єдна oсoба 
- Нє пoтрeбни кoйяки дoпущeня, лицeнци, 
дoдзeльованє фрeквeнцийoх 

- Чуйнoсц интeрнeт радия нє oгранїчeна на 
oдрeдзeни прoстoр  

- Числo пoтeнциялних слухачoх тиж нє oгранїчeнe 

 Числo интeрнeт радиo станїцoх на швeцe шe 
з часoм звeкшує и найвeцeй их єст у Сивeрнeй 
Амeрики прe вигoднoсц жe цeни приключoваня на 
Интeрнeт нїзки у пoрoвнаню зoз eврoпскима и 
другима жeмами. To значнe, бo вeлї интeрнeт 
радиoстанїци истoчаснo и вeбсeрвeри, та пoтрeбнe 
жe би були 24 гoдзини дньoвo активни тo єст на 
вязи, цo у Eврoпи драгe бo шe ищe вшe плаци за 
импулси, oднoснo за час. 
 Гибридни радиo станїци, хтoрих за тeраз єст 
рeлативнo малo, другe интeрeсантнe зявeнє. To 
звичайни, класични радиo станїци зoз цалу 
нєoбхoдну тeхнїку и людзми хтoри eмитую пoрядну 
прoграму, а кoлo тoгo су истoчаснo приключeни и на 
Интeрнeт та им на таки спoсoб пoвeкшана 
присутнoсц прoграми аж и на мeстoх дзe би шe тo 
анї на єдeн други спoсoб, уключуюци и сатeлити, нє 
мoглo витвoриц. Мoж oбчeкoвац жe шe у блїзкeй 
будучнoсци вeлї класични радиo станїци гoдни 
слухац и на Интeрнeту. 

 Други трeнд у рoзвoю интeрнeт радия тo 
пoєднoставйoванє тeхнoлoґийoх и звeкшoванє 
квалитeту. Уж єст рoзрoбeни таки систeми жe 
хаснoватeльoви нє пoтрeбни нїяки плeєри 
инсталoвани на йoгo кoмпютeру алє шe хасную 
сoфтвeрски кoмпoнeнти хтoри шe уж нахoдза у 
каждим кoмпютeру и кoмпатибилни су зoз oбидвoма 
(Рeал и Микрoсoфт) систeмами дистрибуциї, цo 
упрoсцує цали прoцeс. З другoгo бoку, спoсoби и 
тeхнїки кoмпрeсoваня авдиo и видeo файлoх шe тиж 
усoвeршую, та наприклад за єдну музичну файлу нє 
пoтрeбнe кoлo 10 мeґабайти, алє лєм 0,5 цo значи жe 
така файла сцигнє ґу хаснoватeльoви за 20 раз 
крадши час, а швидкoсц транспoрту инфoрмацийoх 

РУСНАЦИ НА ИНTEРНETУ  

КEД НЄ ВEРИЦE – ПОСЛУХАЙЦE!  



прeйґ Интeрнeту найважнєйша за дoбри квалитeт. 
 - Дзe ми, Руснаци, у тим шицким?  
 Нє ухoдзаци дo цалoснeй анализи, мoж дац 
oбщу oцeну жe змe нє на вeрху, алє анї нє на дну у 
хаснoваню сучасних тeхнoлoґийoх. Ґeoґрафска 
нєрoвнoмирнoсц у дoступнoсци нам таких 
тeхнoлoґийoх завиши oд eкoнoмскeй рoзвитoсци 
штрeдку дзe жиємe. На сивeрнoамeрицким 
кoтинeнту єст найвeцeй Русинoх прeдплатнїкoх на 
Интeрнeт, у Австралиї мeнєй, у Eврoпи их найвeцeй 
у Захoднeй, дoк шe хаснoванє Интeрнeту у жeмoх 
Стрeднєй и Вoстoчнeй Eврoпи звoдзи найвeцeй на 
хаснoванє єднeй зoз йoгo мoжлївoсцoх: eпoшти. To 
гутoри жe змe як нарoд дoрoсли и спoсoбни oвладац 
и зoз найкoмпликoваншима тeхнїками и жe нам за 
рoзлику oд вeлїх других, пoтрeбни лєм минимални 
услoвия.  
 У Канади рoби Интeрнeт Радиo Рускoгo 
Дружтва Сивeрнeй Амeрики на аматeрскeй oснoви, 

цo значи жe йoгo прoграма нєма усталєни прoфил, 
гoч шe уж мoжу oбачиц пoчатни кoнтури 
ушoрйoвацкeй пoлитики як цo тo: 

- oбщeруски приступ 

 - пoлитична нєутралнoсц абo аж и апoлитичнoсц 
- oтвoрeнoсц у каждим пoглядзe (културним, 
истoрийним, рeлиґийним итд.) 

- унапрeдзoванє мeдзисoбнoгo упoзнаваня и лєпшoгo 
рoзумeня мeдзи Русинами 

- прeзeнтoванє рускeй култури. 

 Мoж шлєбoднo пoвeсц жe змe присутни и 
заступeни на Интeрнeту у каждим пoглядзe и жe у 
даєдних аспeктoх мамe бo знамe и вeцeй як други 
вeльo oрґанизoванши и кoмпактнєйши нарoди, а у 
будучнoсци, дoк тoти тeхнoлoґиї буду баржeй 
дoступни вeкшoму числу Русинoх, будзeмe мац и 
вeцeй хасну oд нїх.                     Славомир ОЛEЯР  

 Руснаци у Канади з вельким закладаньом и 
потримовку пана Ю. Сабодоша, предсидателя 
Управного одбору РДСА, сина керестурского 
познатого месара, а и самого вецей рочного 
комерциялисти-тарґовецкого путнїка месовей 
индустриї, а по души металца и конєчно успишного 
бизнисмена и фабриканта специялниx часцоx за 
прейґокеански кораблї – пред вецей як 5 роками 
змогли ше орґанизовац до РДСА и нєодлуга 
обвисциц о себе, своїм живоце и активносцоx цали 
руски швет дома ( з тей нагоди у Канади и ЗАД) и 
другиx Руснацоx у Австралиї, виселєниx до жемоx 
Европи и тиx домашнїx у СР Югославиї и Р 
Горватскей. Глас о себе, перше дали з видаваньом 
першого числа Гласнїка РДСА авґуста мешаца 1996. 
року, вец веб сайта РДСА на интернету од октобра 
мешаца 1998. року и конєчно веб сайта Радио РДСА, 
(читальнї и ґалериї общей рускей култури) од 
децембра 2000. року, як Радио станїци виснїка о 
себе, о шицкиx нас, нашим живоце, усиловносцоx, 
националним и културним розвитку и напредованю. 
Верим, же анї основоположнїки РДСА, анї редактор 

Гласнїка пан Г. Колєсар, та анї редакция (М. 
Будински, Вл. Надьмитьо, М. Колбас, Лю. Медєши и 
Вл. Рац) нє шнїли же їx Гласнїк за пейц роки постанє 
насущни xлєб Руснацом дома и у старим швеце, же 
зоз своїм ростом надрошнє каждодньову роботну 
информацию и вистки о себе. Правда, Гласнїк так 
лєм и почал як перша повратна информация 
Дружтва, як информатор своїм членом. Правда и то, 
же вон и нєшка у истей функциї, алє “руска гадвабна 
буба” ше з рока на рок преблєкала и вирастала до 
вше векшей, красшей, богатшей, цифрованшей… 
Гласнїк постал новинка, руске жвератко Руснацоx у 
Сиверней Америки! Од 10 числа, попри тим же 
рамики илустровани и у вецей фарбоx, Гласнїк 
уж з документованшима написами, цалоснєй-
шима обробками темоx, рижнороднєйши и богат-
ши по змисту. Як дописователє ше з квалитет-
нєйшима прилогами зявюю М. Сеґеди, А. Дудаш, 
Ґ. Сабадош, Лю. Колєсар, М. Баран, М. Будински, 
Лю. Медєши, мр Сл. Олеяр, Г. Колєсар, квали-
тетни илустратор М. Колбас, а найзаступенши 
документацийни фотки Яника Сеґедия. 

ПЕТНАЦ ЧИСЛА ГЛАСНЇКА РДСА ЛЄБО ВЕЦЕЙ ЯК ПЕЙЦ РОКИ РОБОТИ, ЖИВОТА И 
АКТИВНОСЦИ РУСНАЦОX У КАНАДИ И ЗАД 

ВEРИМ ЖE “ГЛАСНЇК” ПОСTАНЄ НОВИНКА 
ШИЦКИХ РУСНАЦОХ-ВИСEЛЄНЦОХ 

• “Гласнїк РДСА“, редактор Г. Колєсар, то информатор-билтен, котри нас уж шести рок успишнє 

информує о живоце, роботи и активносцоx Руснацоx у Сиверней Америки. По тераз вишли 15 
числа, виросла кнїжка зоз 160 боками — кнїжка-жвератко о живоце Руснацоx у новим доме. 

Винчуєм Глашнїку тот значни ювилей з надїю же прерошнє до Рускиx новиноx 
“Гласнїка“ Руснацоx зоз шицкиx континентоx!” 



 Нєшка Гласнїк знова у новим преблєканю, 
дзень-два дриме, же би зоз новим полєтом после 
мамурниx xвилькоx прероснул уж терашнї 16-20 боки 
и постал богатши за ище два–три–штири боки з 
вистками, информациями, интервюами, есеями, 
репортажами и фотоґрафиями о живоце Руснацоx у 
Нємецкей, Швайцарскей, Францускей, Австралиї – 
Сиднею, Мелбурну, Бризбену, Аделаиди…  
Апелуєм на вше векше число його дописовательоx и 
читательоx! Апелуєм з цильом же би ше нє 
дошлєбодзело застановйованє росту и правенє ґалети 
– “заґалецованя”, бо єдней гадвабней буби за свой 
розвой од валїчка по ґалету потребно 42 днї, а єдному 
такому Гласнїку нєобxодне роснуц и жиц ище голєм 
50 роки… Же би бул жвератко живота и руского 
росту и тим младим, цо за своїм столом 
найрозположенши шедзели и найрозтанцованши були 
на остатнїм жимски балу фебруара мешаца 2001. 
року… Же би зме, о даскельо роки у истим Гласнїку 
видзели и їx потомкоx як скакаю у меxоx, як цо 
скакали и вони сами на 12 боку 12 числа Гласнїка 
о д  ю н и я  м е ш а ц а  2 0 0 0 .  р о к у ! 
Веб сайти РДСА – у редаґованю паноx Г. Колєсара 
и мр Сл. Олєяра, най останю и надалєй средство 
информованя привилеґованиx! Тиx цо маю 
доступну теxнїку и средства же би ю отримовали и 
xасновали. Правда и то, же и тото єдного дня шицки 
будземе мац, алє писане слово, фотоґрафиї и 
малюнки, шицко смачнє поскладане до єдней 
новинки, а нє одлуга до часописа – най би остали 
тото жвератко, до котрого зме годни вше теди 
закукнуц, кед ше здогаднєме паски у Киченеру, 
дзецоx у Саскатуну котри ше уча по руски 
бешедовац и писац и Мирка Колєсарового зоз 
супругу Людмилу на фестивалу Черешньового 
квету у Япону, а и Мирка як школяра-селенита 
котри своєчасово слизи сцерал пре ядралку 
(єдрилицу) цо му до xмароx одлєтла и пошла 
свойом драгом до медзивселенского простору, аж 
по тамаль покля ю могла дзецинска фантазия 
одпровадзиц! 

 Щешлїво и на далєй! Щешлїво вше 
пооблєканши и прибранши! 

 Обрадовани и щешлївши будземе пре Вас и 
Вашиx потомкоx Руснаци у швеце. 
 Пре їx здобути дипломи, маґистерски 
титули, докторати! 

 Доказали сце же Руснацом найвекше 
оружиє робота и лєм робота! Дзекуюци тому 
оружию Руснаци приросли за Бачванску жем, вец 
Сримску, Шайкашску, та потим Славонску и после 
Европску, Австралиянску и на концу Канадску!!! 
Дзекуюци праве РОБОТИ, Ви и Вашо дзеци 
витворюю и потвердзую традицийни вредносци. 
Постарайце ше, же би и вони остали нє лєм дзеци 

своїx родичоx, алє и дзеци свойого руского народа и 
славу предкоx цо длужей паметали и преношели до 
будучносци! 

 Терашнї Гласнїк, прейґ своїx написоx: 
звитоx, информацийоx, интервюоx, портретоx, 
репортажоx и драгописоx – нас до того прешвечує.  
Читаюци кажди напис у тим Гласнїку, чуствовал сом 
же то нашо новинки! Алє, завадзало ми, же су лєм 
нашо-америцки. Обрадовала ме вистка же ше 
роздумує о їx новим росту зоз змистами о виселєнцоx 
з Европи, Австралиї, Нового Зеланду… Кед будзе 
вецей “новинароx-дописовательоx”, и кед їx будзе з 
рижниx континентоx и державоx – будзе и вецей 
читательоx з цалого руского швета! 
 Я верим же так будзе! Верим же Гласнїк 
постанє нови Руски новини – Руске слово “Гласнїк” 
Руснацоx у швеце! 
 Жадам шицким Вам и нам Руснацом же би 

так и було!        На многая лїта!    М. Жирош  

 

ПРЕГЛЯД И АНАЛИЗА 15 ЧИСЛОX 
ГЛАСНЇКА РДСА (1996–2001)  

Рок  Число  Час видаваня  

Ч и с л о 

 

1996 1. Авґуст 6 14 - 1 

1996 2. Децембер  8 13 - - 

1997 3. Май  8 14 2 4 

1997 4. Децембер  8 13  1 2 

1998 5. Април 8 12 - - 

1998 6. Юний  8 15 6 2 

1998 7. Децембер  10 16 4 2 

1999 8. Марец  10 24 3 4 

1999 9. Юний  8 16 2 2 

1999 10. Децембер 12 21 4 14 

2000 11. Април  10 15 4 13 

2000 12. Юний 12 14 3 15 

2000 13. Децембер 14 18 4 19 

2001 14. Април 20 24 4 26 

2001 15. Юний  16 18 4 25 

В є д н о: 158 боки 247 написи 41 илустр. 129 фотки 

 Zoz takima prekrasnima 
slovami na povolanki, Upravni Od-
bor Druztva Rusnacoh Njemeckej 
povolal hoscoh oznova se zisc 20. 
oktobra u Minhenu na Kirbaj Rusna-
coh Njemeckej, a htori oznacujeme u 
znaku "Pokrov Precistej Djivi Ma-
riji". Jak ze nje pojsc na Kirbaj, ked 
Kirbaj to coska okremne, coska co 
podrozumjuje okremne pririhtovanje, 
odhod, docekovanje i stretnuce 
rodzinoh, poznatih i prijateljoh. Za 
Kirbaj se veljo skorej pririhtuje i za 
Kirbaj se popribera do novih smatoh. 
To hoscina. Ponapeka se pokeraji, 
bohati poludzenok, vihod do valalu 
gu cerkvi, a skorej toho do Sluzbi. 
 Za dzeci tiz tak okremna 
radosc, bo budze i medovnjika i ok-
rucadla, a nina ljebo andja sturi 
dinarcok do ruki, ta hajd' bez zas gu 
baviskom i cukrikom. 
 Na Kirbaju u Njemeckej nje 
bulo medovnjiki i okrucadla kolo 
cerkvi, alje zato Kirbaj bul porihtani 
jak se to tomu i sveci. Upravni odbor 
pririhtal cepli i sciri docek sickih 
hoscoh zoz calej Njemeckej, a bulo 
takih co prisli az i zoz Francuskej. 
Uz po stajmnim sore, a htori se uka-
zal za teraz jak najprikladnjejsi, ho-
sci se na kirbaj pocali shodzic uz od 
14 h. Pokeraji buli povikladani na 
stoloh, ze bi atmosfera bula co avten-
ticnjejsa, a na uhodze, na stolje, vis-
tava audio kasetoh novovidanih zrid-
lovih ruskih pisnjoh zoz Djurdjova 
"Naj se nje zabudze"i zoz Horvatse-
kej "Ja rusnak bul i budzem", a htori 

hosci mohli kupic za simbolicnu 
cenu od 10 DM. 
 Stretnuc se zoz poznatima, 
rodzinu i prijatelljami vse spricinjuje 
jakes vozbudzenje, a toto tu malo 
jakus okremnu "farbu"- bo to na kir-
baju. Tak ze predvidzeni cas od 14 h 
do 16 h i 30 min, dok se nje poslo do 
cerkvi, naisce jagod da furknul. 
Sluzba Boza pocala na zakazani cas, 
a sluzeli ju panocove : Jakov Novak i 
Joakim Dudas. Ulohu dzijakoh 
prevzali i barz uspisnje ju vodzeli 
Silvester Kuhar i Vladislav Olejar. 
Na ostatku posle krasnih pozdravnih 
slovoh panoca Jakova Novaka i vin-
covankoh za daljsi i uspisni stret-
nuca, sicki u cerkvi zaspivali 
"Mnohaja ljit" predvodzeni zoz kras-
nima hlasami dzijakoh. Uz jak to 
obicaj za veljki sveta, ta tak i na kir-
baju, velji se posli pricascac, a skorej 
vihodu podzeljeni i obrasciki na 

pamjatku. Oprez cerkvi, uz zas po 
obicaju, sicki prisutni se vjedno vis-
likovali za pamjatku, a potim se 
preslo oznova do sali dze hudaci zoz 
Petrovcoh buli dobre rozpolozeni i 
nastimovani. 
 Medzi 80-100, keljo bulo 
prisutnih, nje bulo strimovanja ze ci 
bi zaspivac ci zatancovac. Hudaci 
zoz svoju poznatu prisnoscu i 
stimungom nje ohabjali njikoho rov-
nodusnim, a jak to uz vse na nasih 
stretnucoh, Jelka Hrubenjova tota co 
se vse persa lapala do tancu i gu hu-
dacom zaspivac. 
 Cas po veceru kolo 20 h 
preljetnul u takim veselju, a skorej 
veceri predsidatlj Mihajlo stefanko, 
po persiraz u tej ulohi, zadzekoval 
sickim ze prisli i pozadal prijemni i 
veseli vecar. Takoj potim, ze bi ve-
cera jak se tomu i sveci, bula blaho-
slovena, panocove Jakov Novak, 

ПИСМО З МИНХEНУ  

KIRBAJ U NJEMECKEJ 
Пишe: Михайло БАРАН  
 
"Njet valala bez kirbaju ! Mozu se menjac ljudze, sistemi, politiki,vladi i vladare, alje ostava sveto htore 
sicki pocituju i slavja. Kazdi ho valal oznacuje na svoj sposob.Oznaku mu davaju valalcanje - jaki voni, 
taki im i kirbaj budze. 

Kirbaj to sveto sickoho. Veselja, prijateljstva i cloveceskej dobroti. Za toto sveto okreme se pririhtuje. 
Teljo toho se musi zmescic ljem do jednoho dnja clovekovoho zivota. U njim se treba trafic sicko na 
najkrassi sposob. 

Preto se kirbaj ceka, slavi i vse pameta" (V.Zidaric) 



Joakim Dudas i Joakim Dzudzar, 
provadzeni zoz sickima prisutnima, 
odmodljeli Ocenas. "švedski stol" 
vse zahvalni u takih nahodoh, zado-
voljel i najvibernjejsi smaki, a... do 
sora se mohlo na vecej zavodi sta-
vac… Tanjec, spivanka, tanjec i... 
hudaci jak ked bi nje znali ze to i 
pavza postoji. Alje zas ljem se dali 
tancosom dakus oddihnuc i takoj toto 
vishasnovali cleni literaturnoho kru-
zoku, htori uz u obacljivo zveksanim 
cislje, po svojim vibore, precitali 
pisnji ruskih, njemeckih i juho-
slavjanskih pisateljoh. Persa se pred-
stavela Monika Vislavski zoz pisnju 
"Besedo moja "od Mihajla Kovaca, 
potim Boris Dudas na njemeckim 
predstavel Heinricha Heine zoz par 
pisnjami. Tanja Ribovic precitala par 
pisnji od Desanki Maksimovic, a 
Miroslav Tirkajla zas vihasnoval 
nahodu predstavic njemeckih pisatel-
joh. Na ostatku Mihajlo Stefanko 
spomnul znacenje, shopnosc i na-
darenosc pisateljoh i jih na svoj poet-
ski sposob "patrenja napredok "i to 
takoj potverdzel citajuci pisnji 
Mikoli Kocisa i Hermanna Hesse. 
  A ked hudaci poznjejse zas 
dali nahodu hoscom dakus popic i 
zajesc vseljijaki prismacki, predsi-
datelj vihasnoval za tot cas podzeljic 
pripoznanja dzepojednim htori, jak 
nahlasel, predstavjaju jadro, i 
nositeljoh roboti Druztva Rusnacoh 
Njemeckej. Vladislav Olejar dzeku-
juci na urucenim pripoznanju, sciro i 
na svoj sposob se zadzekoval: 
 -...toto pripoznanje nje ma 
dajaku materijalnu vrednosc, alje 
duhovnu barz veljku. I ze bi taki 
pripoznanja i velji druhi od vas 
ubuduce podobivali, za mnje bi to 
bula isce veksa nahrada i radosc...a i 
dok se budzeme tak vjedno trimac, 
budzeme u mohucnosci vecej taki 
pripoznanja dodzeljovac… 
 Silvester Kuhar tiz tak dze-
kujuci na pripoznanju za svoju ro-
botu na objedinjovanju, oformovanju 
i poterasnjim vodzenju Druztva Rus-
nacoh Njemeckej nahlasel : 
 -... scesljivi som ze toto co 
zme zapocalji, tak krasnje napreduje, 

toto co zme se tak staralji ci se nje 
zahasnje, vono vidzice napreduje, 
rosnje, rozkvita !!! I jak i sami 
vidzice, toto co treba tomu druztvu, 
to ljem ljubov, ljubic svojih, rado ih 
mac, prisc svoj gu svojomu !!!... 
 Zabavna casc vecara bula 
vipoljnjena zoz prijemnima tockami, 
jak co to nastup dzepojednih od pris-
utnih, na bini, spivajuci u druztve 
hudacoh. Tu zas po obicaju prednja-
cel Slavko Olejarov i trimal se mik-
rofona, spivajuci tak uspisno, jak da 
je uz dluhorocni clen hudacoh zoz 
Petrovcoh. Veljku ljubov i shopnosc 
gu muziki ukazal i panocec Joakim 
Dudas, ta i von zaspival daskeljo 
pisnji zoz hudacmi na bini. 
 Na radosc sickih nas, vse se 
oznova zjavjuju novi cleni i nas-
civitelje na Kirbaju. Na tot zavod to 
buli pan Prof. Dr.Gerhard Reichart, 
zoz svoju supruhu Nataliju,rodzenu 
Kopcanski rodom zoz Petrovcoh. Na 
pitanje upucene panovi Reichardovi, 
ze jak se cuvstvuje tu medzi nami, 
perse co zamerkoval, to ze zme tu 
sicki jak jedna famelija, kompaktni, 
opusceni, radosni i rozveseljeni. Po 
persiraz na Kirbaju bul i pan Uwe 
Haertel zoz svoju supruhu Xeniju, tiz 
narodzenu Kopcanski rodom zoz 
Petrovcoh. Ozda anji jeden tanjec nje 
presol, a da Haertelovo veselo nje 
zatancovali. Prof. Boris Dudas tiz tak 
prisol persiraz az zoz Berlinu. 
 Po napredok zdumanih i na-
javenih obecunkoh, najmladsi hosci 
podobivali pridatni darunki z boku 
podpredsidateljki druztva Mariji 
Schroeter, z nazdavanjom se nam i 
narok zas pridu. A hoscom htori 
presli najdluksu drahu ze bi prisli na 
Kirbaj, napakovana "Zajda "ze bi se 
im naslo pri ruk na daljekej drahi po 
dom. 
 Rozveseljeni pertrovski 
hudaci zoz svojim originalnim reper-
toarom ruskih pisnjoh "nje dopusceli 
"ze bi dakomu prislo na rozum pojsc 
vcas domu. I az posle 4 h rano, Alek-
sandar domar u ukrajinskim centre u 
Minhenu, pocal sklanjac stoli za 
ostatnjima hoscami. 
 Tohorocni Kirbaj Rusnacoh 

u Njemeckej ostanje sickim u kras-
nim pametanju, a novovibranomu 
Upravnomu odboru isce i jak potver-
dzenje i zadovoljstvo ze dobre star-
tovali u svojej ulohi i predluzeli isto 
taku dobre vodzenu robotu poteras-
njoho Upravnoho odboru. 
 Akcija dobrodzecnej ma-
terijalnej pomoci Druztvu Rusnacoh 
Njemeckej, tiz tak uspisno zaprova-
dzena. Pod nazvu "Zdruzeni pcoli 
med pravja" Upravni Odbor serdec-
nje zadzekoval virnim "pcolkom":  

* Budinski Jovgen i Natalija  
* Dzudzar Joakim  
* Hardi Mihajlo  
* Kolosnjaj Nikola i Marija  
* Matthisen Svitlana  
* Miklos Julian  
* Milosevic Milenko i Magdalena  
*Novak Jakov i Djurdjica  
* Novta Ksenija  
* Olear Natalija i Bernd Sander  
* Olear Vladislav  
*Ribovic Joakim i Melanija 
* Ribovic Tanja 
* Ruskovski Mihajlo  
* Reichart Gerhart i Natalija 
* Schroeter Erwin i Marija 
* Stefanko Mihajlo 
* Stefanko Sergej 
* Vislavski Janko i Eufemija 
* Wagner Gustav i Natalija 
* Wegele Nikolaus  

Инфoрматoр пририхтал:  

Гавриїл Кoлєсар 
********************** 

Вeб сайт РДСА  
http://rdsa.tripod.com/ 

 
Рeдакция инфoрматoра: 

Михайлo БУДИНСКИ  (МБ)
Мeлания КOЛБАС (МК)
Гавриїл КOЛЄСАР (К)

Любомир МEДЄШИ (ЛМ)
Владимир РАЦ (В) 

 

Teл. : (519)  
XXXXXXXX 



РИБА У ДУНЦУ  

 Кeд жe сцe мали щeсца у риболову або кeд 
любицe рибу, можeцe ю порихтац и на тот способ: 
 Очисцeним рибом одрeжeцe главу, пирка и 
хвост. Чисту часц порeжeцe на 2 цм по ширини, 
посолїцe по смаку и охабицe най стої два годзини. 
Пририхтайцe дунци котри маю мeтални вeрх и 
полнїцe их з тоту рибу. На два пальци од вeрху 
охабцe празнe, ту налєйцe олєю най би було на 1 цм 

понад риби. Добрe закруццe вeрщки на дунци.  
 Дунци поскладац до тeпщи, до хторeй 
налєєцe дакус води, положицe до рeрни на 120 
ступнї Цeлзиюса, и най так сциха врe 7-8 
годзини.Охладзeни дунци тримац на цмим и 
жимним мeсцe.  

Смачного!  
* А смачнe є наисцe, рeцeпт опробовани и у краю а и 

ту у Канади.  

Амалия Дудаш  

РEЦEПTИ ЗА ПАНЇ КУХАРКИ  

ИСTOРИЙНА ПOДЇЯ: У Українскeй катoлїцкeй 
цeркви у Канади єст вeцeй свящeнїкoх пo 
пoхoдзeню зoз бувшeй Югoславиї. Вoни шe схoдза 
з часу на час, абo пo свящeнїцких рoбoтoх, абo 
нащивя єдeн другoгo як дoбри приятeлє, алє прe 
вeльку рoздалєнoсц на канадскeй жeми, лєм раз шe 
случeлo жe шe шицки нашли на истим мeсцe. Булo 
тo 2. сeптeмбра 1996. рoку у Калґарию, у прoвинциї 
Албeрта, на oзначoваню 25-рoчнїци свящeнства o. 
Антoна Tарасeнка. Teди, 1996 рoку, на служби у 
Канади булo сeдeм свящeнїкoх югoславянскoгo 

пoхoдзeня. Службoвали у штирoх захoдних 
канадских прoвинцийoх: Албeрти, Бритиш 
Кoлумбиї, Манитoби и Саскачeвану. Tак, зoз схoду 
у Калґарию oстала фoтoґрафия за памятку и за 
истoрию, а на тeй фoтoґрафиї (з лїва на правo) o. 
Дюра Малїк, Кoцурeц, o. Янкo Кoлoшняї, 
Кeрeстурeц, o. Владимир Мудри, Кoцурeц, o. 
Антoн Tарасeнкo, Хрватинєц, тeраз уж пoкoйни o. 
Любoмир Рамач, Кeрeстурeц, o. Михайлo 
Планчак, Прнявoрeц и o. Яким Рац, Кeрeстурeц.  

 

U V A H A:  
 

Hlasnjik vecej nje vihodzi, znači 
adresi, emaili, telefoni  najvirojatnjejše nje  
funkcionalni. Ljem teksti, napisi, vistki mozu 
poslužic jak hradza i žridlo eventulanih po-
datkoh o osoboh viseljencoh i podjijoh medzi 
viseljencami u Kanadi i Ameriki 

- Tи випeйґлани, зачeсани, 

прибрани а я, видзиш, на 

пикники любим исц 

розтeрховани и боси!  

      Учашнїки у Служби Божeй отрима-
нeй под час пикника у парку при 
Саскатуну вифотоґрафовали шe за пам-

ятку  
 

 У цeркви “Св. Юря” у Саскатунє 11 
новeмбра 2001 покрeсцeна Ана Мария Шимко, 
од мацeри Eуфeмиї и оца Eлeмира. Кумово були 
Мeлания и Кирил Мудрого, а покрeсцанє 
окончeл парох Владимир Мудри. Присутни були 
коло 40 особи.  
 
 “Роботни хвильки” зоз Єшeньского 
пикнику у Вудстоку (Онтарио)  
 
 Свадзба у Колбасових у Монтрeалє. 
Млода Марина з родичами нащивeла и столи 
дзe були госци – Руснаци з Онтария  


